
Carta xi tjuntjun catsihindu
San Pablo xi cafahatsja xuta

nandya Corinto
1Ngahan Pablo ne, casuaxa ná Jesucristu xi má

ngahan apóstol tsëhë me, tsëhë xi cuatjin xi meje
rë Nina. Hane ngahan cojo cha Sóstenes xingueen
ne, 2 ningatjin ngu xujun vi tsujun, ngayujun ni
xutaCorintoxihacuahaxuta ladurëNinangayun,
ngayun xi cavaxijin Nina ngayun, tsëhë xi tjin
tyjahi cjuatacun nuju cojo Jesucristu. Hacuaha
ningatjin xujun vihi tsëhë yëjë xuta xi faharcun
me Nai naja Jesucristu jingujyë ni cahndë ́. Je-
sucristu jan ne, Nai rë xuta xi cuacun vëhë me,
hacuaha Nai naja ngayaan me. 3 Nina Nahmi
naja cojo Nai naja Jesucristu ne, catisua nuju me
cjuandaja cjuajeya.

Ximinchacun xi casua Jesucristu
4 Yasen ni suá nacuechji rë Nina ngatsë nuju

ngayujun ni cojo ngatsë rë cjuandaja rë Nina xi
casua nuju me quihndë xi tjin tangun cjuatacun
nuju cojo Jesucristu. 5 Suá nacuechji rë Nina ta,
quihndë xi tjin tangun cjuatacun nuju cojo Jesu-
cristu ne, casua nuju Nina yëjë ni. Casua nuju
me chuva rë hacutjin ndaja cuinújun hacuaha
ndaja cuijnercun cjua rë me. 6 Cjuandajyihi xi
chja tsëhë Jesucristu ne, jemu ndaja cavisehen
cahntsua xahasen nuju. 7 Vëhë xi ngayun ne,

tsajin ngu cjuandaja rë Nina xi machaja nuju, jin-
guyëjë rë xi cuinechunyun rënixtin xi cumatsejen
nga Nai naja Jesucristu. 8 Cuisecoo nuju Nina xi
cuejñu hñu cjuatacun nuju jinguyëjë rë xi nechun
cjuahñu, cojo sa xi ngayun ne, tsajin mé jyë́ tjin
nuju nixtin hya xi cuya nga Nai naja Jesucristu.
9 Nina ne, hatuxa sahmichihin me yëjë cjua xi
chjame, hacuahame vëhë xi cavaxijin nujume xi
nihñu tangun cjuatacun nuju cojo Quihndi rë me,
Nai naja Jesucristu.

Hacuiin ngu tangun ni siu cjuatacun rë xuta rë
yungun

10 Ngatsë rë xi casuaxa ná Nai naja Jesucristu
ne, cuichjá cojo nuju ta meje ná xi ngu tangun ni
cjua cuinújun ngayujun ni, hacuiin xi cuisecjun
cjua nuju. Nihñu tangun cjuatacun nuju cojo
xingun. 11 Cuatjin chjá cojo nuju ta, tsëhë xi
xuta rë Cloé ne, casua me camachaya ná xi tjin
si ngajñi nuju cojo xingun. 12 Cuma cuinújan ne,
ngujo ngayun ne, nújun cuitjin: “Ladu rë Pablo
ngayin”; hane ngujo nga ngayun ne: “Ladu rë
Apolosngayin”; hanengujongangayunne: “Ladu
rë Pedru ngayin”; hane ngujo nga ngayun ne:
“Ladu rë Cristu ngayin.” Cuatjin nújun. 13 Peru
¿há tjin jo jyan Cristu? ¿Há Pablo casetaha me
xcun cru ngatsë nuju? ¿Há tsajin ne, há caxtenda
ngayun xi ladu rë Pablo cuma ngayun? ¡Hacuiin
cuatjin! 14 Hisca suá nacuechji rë Nina ta hisca
ngu ngayun ne, cavitendaan nuju, suvá ni cha
Crispo cojo cha Gayo xi caviténda cha. 15Xi cuatjin
camá ne, tsajin yo xi cuichja xi caxtenda ngayun
xi cumangayunxuta ladunaha. 16Haan, hacuaha

caviténda sa xuta rë Estéfanas. Peru hveen há tjin
sa xi caviténda. 17 Cuatjin casahme ta, tsëhë xi
hacuiin catsingatju ná Jesucristu xi cuiténda xuta
ta catsingatju ná me xi suá cumachaya rë xuta
cjuandajyihi xi chja tsëhë me. Hacuaha hacuiin
catsingatju ná me xi cuichjá sacuaha chja ngu
xuta xi jemu ndaja nuhya rë, hane cuahacuenda
xuta cjua naha cahndë rë xi cuahacuenda me
ngahñu rë cjuaveya rë Jesucristu ngajan xcun cru.

Tjin rë Jesucristungahñu rëNinahacuaha tjin rë
me cjuatacun rë Nina

18 Cuatjin mijí rë xi chjahátahá rë ngahñu rë
cjua rë cjuaveya rë Jesucristu xcun cru ta, tsëhë xi
cjua vëhë ne, handasa ngu cjuaveya cjuangarca xi
má rë xuta xi tivetjintjiin me, peru xi cuma naja
ngayaan xi tivetjuntjeen ne, cjua vëhë ne, tjin rë
ngahñu rë Nina. 19Cuitjin camahindu xcun xujun
rë Nina cjua xi cachja Nina:
Tsinguétsun cjuatacun rë xuta xi jemu vechú cju-

atacun rë,
hacuaha cjuatacun rë xuta xi jemundaja vijnercu

me ne, tsinguejñu rë.
Cuatjin camahindu.

20 ¿Jarë cha xi jemu vechú cjuatacun rë? ¿Jarë
cha xi vicuya cjuachacun? Hacuaha ¿jarë cha xi
jemu ndaja ma visiajmi nixtin vihi? ¡Nina ne,
catsicuya me suvá cjuangarca cjuatacun xi jemu
vëë xuta ngasunhndë vi! 21 Nina ta vechutaha
jain cjuatacun rë me ne, cavejña ngu cacun me
xi xuta ngasunhndë ne, cumaji sacúse rë me cojo
suva ni cjuatacun rë me yo xi Nina. Cahndë́ rë
vëhë ne, Nina ne, camameje cuaxëtje me xuta xi

mangu cacun cojo rëme ngatsë rë cjuandajyihi xi
nújin, handasa xi má rë xuta ne, ngu cjuangarca
cjuandajyihi vëhë.

22Xuta tjë rë Israel ne,meje rëme xi sahmiNina
cjuarcun, hane xutaxín ne, vanguise me xi jemu
cuechú cjuatacun rë me. 23 Peru ngayin ne, tihin
machayarëxuta cjua tsëhëmexi catsingatjuNina,
me xi cahme xi casetaha xcun cru. Ngu ladu ne,
cjua vëhë sahmi xi xuta tjë rë Israel ne, sahmi
condrame Nina. Hane ngu ladu nga ne, cjua vëhë
ne, ngu cjuangarca xi má rë xutaxín. 24 Peru xi
cumarëxuta xiNina cavaxijin rëme, sa xuta tjë rë
Israel o saxutaxínne,mexiNinacatsingatju rë jan
ne, tjin rë me ngahñu rë Nina hacuaha tjin rë me
cjuatacun rë Nina. 25Hya xi machaya rë yahnga
xuta yëjë xcusunxi choho cavatju Jesucristu camá
ne, tsingataha cacun me xi Nina ne, jemu ngarca
me hacuaha jemu ndaya cacun me. Peru hacuiin
cuatjin ta, xcusun xi cuacun vë ne, tsingacun naja
xi Nina ne, hitsë sa jercu vechú cjuatacun rëme xi
cumarëxutaxi jercuvechúcjuatacunrë,hacuaha
hitsë sa jercu tjin rëme ngahñu xi cuma rë xuta xi
jercu tjin rë ngahñu.

26 Ngayujun ni ngayun ne, ha hyun ta Nina
cavaxijin nuju me handasa hacuiin cjín ngayun
xi vechú cjuatacun nuju, hacuiin cjín ngayun
xi jercu tjin nuju ngahñu, hacuaha hacuiin cjín
ngayun xi nchina ngayun. 27 Peru Nina ne,
cavaxijin me xuta ngasunhndë xi ngarca, cojo
sa xi tsisava me xuta xi jercu vechú cjuatacun
rë. Hane cavaxijin me xuta ngasunhndë xi ndaya
cacun, cojo sa xi tsisava me xuta xi jercu hñu

ngahñu rë. 28 Hacuaha Nina ne, cavaxijin me
xuta ngasunhndë xi yuma, xuta xi maxta tsëhë,
xuta xi venguiin chji rë, cojo sa xi tsinguetsun
Nina cjuatacun rë xuta xi jemu vengui chji rë xi
má rë xuta ngasunhndë. 29 Xi cuatjin ne, yëjë
xuta ne, cumaji cuaxëndaja me yojo rë me xcun
Nina. 30 Hane ha suvá Nina casahmi tangun me
cjuatacun nuju cojo Jesucristu. Hacuaha Nina
vuxaha me cjuatacun naja, xi mangutacun cojo
Jesucristu. Hacuaha ngatsë rë Jesucristu ne, fë jyë́
naja xcun Nina, tsëhë Nina má ngayaan, hacuaha
vetjuntjeen. 31 Cuatjin jain má cojo sa xi nihña
sacuatjin quitaha xcun xujun rë Nina hiscan xi
chja cuitjin: “Sa xi yo xi meje cuaxëndaja yojo rë
ne, cataxëndaja yojo rë, peru xi tsëhë Nai naja.”

2
Chuva rë xi cachja Pablo cjua rë Nina

1 Peru ngayujun ni ne, hya xi cëjë nangui nuju
ne, cachjaan cojo nuju cjua rë Nina sacuaha xi
jemu ma chjá o sa sacuaha xi jemu vechú cjuat-
acun naha. 2 Cuatjin casahme ta, tsëhë xi cave-
jñá cjuatacun naha xi ngu ni Jesucristu xi cahme
me xcun cru tsingátaha cacún tsëhë me, jinguyëjë
rë xi cuitejñataha cojo nuju. 3 Hacuaha hya xi
cavitejñataha cojo nuju ne, jemu ndaya cacún,
hisca fatsë ngahan xi tsácjun. 4 Hacuaha hya xi
cachjá cojo nuju cjua rë Nina ne, hacuiin jemu
cjua yehe casahmexa cojo ximeje sahme xi cuijne
tacún ta cajne tacún ngatsë rë ngahñu xi tjin rë
Hasen rë Nina. 5Cuatjin camá cojo sa xi cumangu

tacún cojo Nina, peru hacuiin ngatsë rë cjuatacun
rë xuta ta ngatsë rë ngahñu xi tjin rë Nina.

Cjuatacun rë Nina xi jercu vechú
6Peru cojo xuta xi vechútaha cjuatacun rëme xi

mangucacun me cojo Jesucristu ne, nújin cjuata-
cun xi jemu vengui chjí rë. Peru cjuatacun vëhë
ne, hacuiin cjuatacun tsëhë xuta ngasunhndë vihi
hacuaha hacuiin cjuatacun tsëhë xuta xi vitexa
nguehe ngasunhndë vihi, me xi titsinguetsun
Nina cjuatacun rë. 7 Cjuatacun vëhë ne, vëhë
cjuatacun rë Nina xi jiyahma titjun. Peru Nina
ne, hisca chaja sa xi cuejña ngasunhndë ne, ha
tjin chjine rë me cjuatacun vëhë xi ndaja tsajan.
8 Hisca xi ngu xuta xi vitexa quihndë nixtin vihi
ne, vijniircu me cjuatacun vëhë. Sa xi cajnercu
me ne, hacuaha catsiquiin me Nai naja, me xi
jemu jyë hnga camahani me cojo Hasen rë me.
9Peru tivetjucaa sacuatjin camahinduxcunxujun
rë Nina hiscan xi chja cuitjin:
Xcusun xi cjëë camahani scuëë xuta, hisca cjëë

camahani cuihndë me cjua tsëhë, hacuaha
hisca cjëë camahani tsingatahacacun me
tsëhë ne,

vëhë xcusun xi cavëhëchjine Nina xi cuma rë xuta
xi hmu cacun rëme.

Cuatjin camahindu. 10 Xcusun vëhë ne, ngayin
casua Hasen rë Nina camachaya niji. Hasen rë
Nina jan ne, vëë yëjë ngarca ni, hisca cjuatacun rë
Nina xi hitsë sa hma jiya.

11 Ngajñi rë yëjë xuta ne, tsajin yo xi ma vëë
cjuatacun rë ngu xuta ta suvá ni hasen rë me xi
jiya ngajñi yojo rë me ne, vëhë xi vëë. Ha chuva



1 Corintios 2:12 vii 1 Corintios 3:2

vëhë ni ne, tsajin yo xi vëë cjuatacun rë Nina ta
suvá ni Hasen rë Nina ne, vëhë xi vëë. 12Ngayaan
ne, hacuiin cachjahanntsan ngu hasen tsëhë nga-
sunhndë ta cachjahanntsan Hasen xi catsingatju
Nina, cojo sa xi cumachaya naja yëjë ni cjuandaja
xi Nina casua naja me.

13Nújan tsëhë cjuandaja vëhë, peru hacuiin cojo
cjua yehe xi nduva tsëhë cjuatacun rë xuta nga-
sunhndë tacojocjuaxinduva tsëhëHasenrëNina.
Hane cuatjin xi tahan cjuatacun rë Ninamachaya
rë xuta xi tjin rë me Hasen rë Nina.

14 Xuta xi tsajin rë me Hasen rë Nina ne, maji
fahatsja me cjuandaja xi sua Hasen rë Nina ta
xi má rë me xi cuacun vë ne, suvá cjuangarca
cjuandaja xi cuacunvë,hacuahamaji vijnercume
cjuandaja xi cuacun vë, tsëhë xi suvá Hasen rë
Nina sahmi xi vijnercuun. 15 Xuta xi tjin rë me
Hasen rë Nina ne, ma tsichuva me yëjë ngarca
ni, peru me xi cuacun vëhë ne, tsajin yo xi ma
tsichuva rë me. 16 Cuitjin camahindu xcun xujun
rë Nina: “¿Yo xi vëë cjuatacun rë Nina? ¿Yo xi
cuicuya rë?” Cuatjin camahindu. Peru ngayaan
ne, tjin naja cjuatacun rë Jesucristu.

3
Xuta sahmixa rë Nina

1 Ngayujun ni ne, camaji cachjá cojo nuju
sacuaha chjá cojo xuta xi ha tjin rë me Hasen
rë Nina ta, tjin ná xi cachjá cojo nuju sacuaha
chjá cojo xuta ngasunhndë, sacuaha xuta xi sehe
cavisehen ladu rë Jesucristu. 2 Sacuaha xi casuá
nuju lechi xi siuhun. Hacuiin niñu casuá xi xinu

ta, tsëhë xi nixtin hya ne, tangun ngayun cojo qui-
hndi chihndë xi cjëë cuma sinë niñu. Hacuanitjin
ni cjëë cuma chjuhunntsun yëjë cjua rë Nina
hisca quihndë, 3 tsëhë xi xuta ngasunhndë sa má
ngayun. Cuatjin chjá cojo nuju ta jinguyëjë rë xi
tjin sa cjuachini hacuaha tjin sa si ngajñi nuju ne,
xuta ngasunhndë cuaha sa má ngayun, hacuaha
tivanguntjengun sa ndiya rë xuta ngasunhndë.
4 Hya xi ngu ngayun nújun: “Ngahan ne, ladu rë
Pablo ngahan”, hane ngu nga ngayun ne, nújun:
“Ngahan ne, ladu rë Apolos ngahan” ne, ngajan
matsejen xi xuta ngasunhndë cuahamá ngayun.

5 Xi matsejen ne, ¿mé má Apolos ne, mé má
Pablo ni? Ngayin ne, xuta sahmixa rë Nina ni
ngayin, xi canújin cojo nuju cjua rëNina xi camac-
jain nuju. Jima ngu ngayin ne, canihñi xa xi casua
niji Nai naja. 6 Sacuaha xi ngahan catsítjë, hane
Apolos cavitejnu me nandá, peru Nina casahmi
me xi camayehe xitjë. 7Ngajan xi, xi matsejen ne,
cha xi tsitjë cojo cha xi vitejnu nandá ne, hacuiin
jemu vengui chji rë cha ta me xi vengui jain chji
rë ne, Nina, me xi sahmi xi ma yehe xitjë. 8 Cha
xi tsitjë cojo cha xi vitejnu nandá ne, tangun ni
vengui chji rë cha. Jimangu cha ne, cjuahatsja
cha chji rë cha, sacuatjin xa xi casahmi jimangu
cha. 9Ngayin ne, tangun tinihñi xa rë Nina, hane
ngayun ne, sacuaha nangui rë Nina xi tijimaxa
cojo má ngayun.
Hacuaha ngayun ne, sacuaha ngu ndihya xi

Nina tsindaja memá ngayun. 10Ngahan ne, tsëhë
cjuandaja xi casua ná Nina ne, casahme sacuaha
ngu chjine vexo ne, cavejña ngu xihndënaña, peru

xcun xihndënaña xi casahme jan ne, jingu sa xuta
canduva casahmi me ngu ndihya. Peru jima ngu
xuta xi sahmi me ndihya xcun xihndënaña vëhë
ne,meje rë xi tjin rëme cuidaduhacutjin xi sahmi
me ta, 11 tsëhë xi tsajin sa cjín xihndënaña xi tjin
ta ngu tu tu ni má. Hane xihndënaña xi ha tacun
vë ne, hacui Jesucristu. 12 Quihndë ne, xi nihña
xa rë Nina ne, cuejña xi yahnga xuta sahmixa me
cojo oro, o sa quicha tyava, o sa ndyojo xi jercu
vengui chji rë. Hane yahnga nga me ne, sacuaha
sahmixa me cojo ya, o sa cojo ndiji, o sa cojo xca
ni. 13Perunixtin hya xi tsichuvanajaNina ne, hya
cuma cumatsejen xcusun rë xa xi casahmi jima
ngu xuta xi cuacun vë. Nixtin hya ne, cuejñaNina
ngu ndihi xi tsichuva xa xi casahmi jima ngu me,
cojo sa xi cumatsejen mé xcusun xa vëhë. 14 Sa xi
xa xi casahmi ngu xuta scaa rë cojo suë rë ndihi
vëhë ne, sacú rë me ngu cjuandaja rë xi sua Nina.
15Peru sa xi xa xi casahmi ngu xuta jan cjuëya cojo
suë rë ndihi vëhë ne, tsichajá me yëjë, peru me
vëhëne, cuetjutjeme sacuahanguxi vetjutje tsëhë
ngu ndihi.

16 Ngayujun ni ne, ha ndaja hyun xi sacuaha
yungun rë Nina má ngayun, ta Hasen rë Nina
ne, hacuaha tacuncahndë́ cahntsuaxahasennuju.
17Sa xi yo xi tsinguetsun yungun rëNina, Nina ne,
hacuaha jercu sahmi me castigu xuta jan, tsëhë
xi yungun rë Nina ne, hatuxa tsëhë Nina. Hane
ngayun ne, hacuaha yungun rë Ninamá ngayun.

18 Xicavindachuun suvun rë yojo nuju. Sa xi
tjin ngu ngayun xi ningatuhun tacún xi jemu
vechú cjuatacun nuju sacuaha cjuatacun rë xuta

ngasunhndë vihi ne, nihñucuendun chjuhunxun
cjuatacunvëhë sacuahaxivechiincjuatacunnuju.
Hane xi cuatjin nihñu ne, sehe cuechú tuhun cojo
cjuaquixi ngu cjuatacun nuju. 19 Cuatjin meje rë
ta, tsëhë xi cjuatacun rë xuta ngasunhndë vihi
ne, xi cuma rë Nina ne, suvá cjuangarca. Hisca
camahindu xcun xujun rë Nina cuitjin: “Nina
ne, sahmi me xi xuta xi jemu vechú cjuatacun
rë me vetju sava me xcun cjuandacha xi sahmi
me.” 20 Hacuaha camahindu nga cuitjin: “Nina
ne, vëë me xi cjuatacun rë xuta xi jemu vechú
cjuatacun rë ne, tu mahya.” 21 Vëhë xi hisca ngu
ngayaan ne, mijí rë xi naxenndajan cjuatacun rë
xuta ngasunhndë ta, tsëhë xi yëjë ngarca ni ne,
tsujun: 22há xi Pablo, há xi Apolos, há xi Pedru, há
ngasunhndë,há cjuahñu,há cjuaveya, há xi nixtin
quihndë, há xi nixtin nduva ne, ta yëjë ngarca ni
ne, tsujun vë. 23Hane ngayun ne, tsëhë Jesucristu
ngayun, hane Jesucristu ne, tsëhë Niname.

4
Xa rë apóstol

1 Meje rë xi nihñucuendun xi ngayin ne, xuta
sahmi xa rë Jesucristumángayin, hacuaha cachji-
hinntsin xa xi tihin cumachaya rë xuta tsëhë
cjuatahahma xi sehe tisua Nina jimachaya naja.
2Hacuaha jemu sahmi ngujyë xi ngu xuta xi tjin
tsjá me xa ne, tsejen tsëhë me xi cuma cumangu
tacuun cojo rë me. 3 Xi cuma ná ngahan ne,
tsajin mé sahmi rë sa xi chjuhunchuvun ná cojo
cjuatacun naha, o sa xi cjuahachuva ná xuta nga-
sunhndë. Hisca ngahan suva ne, fahachuvaan

cjuatacun naha. 4 Xi má ná ne, tsajin jyë́ naha.
Peru hacuiin ngatsë rë vëhë xi hatuxa tsajin jyë́
naha. Nai naja ne, me vëhë xi tsichuva ná me.
5 Vëhë xi mijí rë xi yo chjuhunchuvun, xi chaja
sa cuechú nixtin xi cuinduva Nai naja ta, tsëhë xi
me vëhë cuaxëcaatsejen me yëjë ni cjua xi tsajin
yo vëë. Hacuaha cuaxëcaatsejenme yëjë cjuatacun
rë xuta. Nixtin hya ne, cuaxëndaja Nina jima ngu
xuta sacuatjin vechú chuva rë tsëhë jima ngume.

6Ngayujunni ne, cachjá cojonuju yëjë cjua vëhë
tsahan suva cojo tsëhë Apolos, cojo sa xi ndaja
tsujun, cojo sa xi cuijnercunmémeje cuichja cjua
xi chja cuitjin: “Nihñuchuhun sacuatjin chja cjua
xi camahindu.” Cuatjin chja cjua. Cuatjin meje
rë cojo sa xi hacuiin nihñu yehe yojo nuju ngatsë
rë ngu xi tjengun cjua rë, hane me xi yahnga ne,
nitjungunme. 7¿Yo casahmi xi hitsë sa vengui chjí
nuju ngayun xi cuma rë me xi yahnga? Hacuaha
¿mé tjin nuju xi hacuiin Nina casua nuju me? Sa
xi Nina casua nuju me ne, ¿mé má naxunndujun
yojo nuju sacuaha xi tsajin yo xi casua nuju ni?

8 ¡Sacuaha xi ngayun ne, má nuju xi ha tjin nuju
yëjë xi meje rë xahasen nuju, ha jemu nchina
camá ngayun! Ha xuta xi matitjun camá ngayun
xi má nuju. Hacuaha quihndë tsajin mé xi
machaja nuju xi cumatihin nuju. Jemu ndatjin
sa xi matitjun jain ngayun, cojo sa xi ngayin ne,
hacuaha cojo ngayin cumatitjun tangun ngayin
cojo nuju. 9 Xi má ná ngahan ne, casahmi Nina
xi venguiin chji niji ngayin xi má ngayin apóstol,
sacuaha xuta xi cjue cueya me ngatsë rë jyë́ rë
me. Tivutsejen yëjë ni xuta cojo yëjë ni ángel
hacutjin tivatjin tijima. 10Ngatsë rë xi tjenguin rë

Jesucristu ne, má rë xuta sacuaha xi jemu ngarca
ngayin. Peru ngayun ne, xi má nuju ne, jemu
quicun tacún ngatsë rë xi tjengun rë Jesucristu.
Ngayin ne, jemu ndaya tacuín, peru ngayun ne,
jemu hñu ngahñu nuju. Ngayun ne, chjahárcun
nuju, hane ngayin ne, chjaharcuaain niji. 11Hisca
quihndë sa ne, jindya niji tsëhë xi xini xi sihin,
hacuiin ndaja tsjian chijín, choho sahmi xuta cojo
niji, hacuaha tu nujyihinsin ni. 12Nihñi xa xi hai.
Hora xi choho chja xuta cojo niji ne, ndaja nújin
cojo rë me. Hora xi tsujyihiya tjengui niji me cojo
cjuahngatacun ne, caa niji cojo xcusun xi sahmi
me. Tsajin mé nihñi cojo rë me. 13Hora xi choho
chja xuta tsijin ne, nindijin cjua cojo rë me. Camá
ngayin sacuaha xtë xi tjin ngasunhndë. Hitsë sa
chuva vengui chjí niji xi cuma rë yëjë ni xcusun xi
tjin. Hisca quihndë ne, cuanitjin vatjin má.

14Xi titsihindunuju cuitjinne, hacuiinxi tsisava
nuju ta xi suá nuju conseju sacuaha quihndi naha
suva xi jemu hmú cacún. 15 Handasa tjin nuju
të mil xuta xi vicuya nuju cjua xi chja tsëhë Je-
sucristu ne, peru nahmi nuju ne, ngu ni ngahan,
tsëhëxihyaxi casuácamachayanujucjuandajyihi
xi chja tsëhë Jesucristu hacuaha cavisuhun ladu
rë me ne, hya camá ngahan sacuaha nahmi nuju.
16 Vëhë xi ngayujun ni ne, meje ná xi nihñu sacu-
atjin sahme ngahan.

17 Ngatsë rë vëhë ne, titsingátju nuju cha Tim-
oteo, cha vëhë xi sacuaha quihndi naha xi jemu
hmú cacún hacuaha jemu ndaja sahmi chihin me
xa tsëhë Nai naja. Me vëhë sahmi me xi cuitsjen
nuju hacutjin tifë ́ cojo ndiya rë Jesucristu, sacu-

atjin vicuyá rë xuta rë yëjë ni yungun jingujyë ni.
18Quihndëne, yahngangayunne, canihñu yehe

yojo nuju xi cuatjin caningatuhun tacún xi cjueen
cjuë́ scútsejen nuju. 19 Peru ngahan ne, cuinduva
xati scútsejen nuju, sa Nai naja meje rë me. Hane
hya cumachaya ná hacuiin sacuatjin xi visiajmi
xuta xi cuacun casahmi yehe yojo rë jan ta sacu-
atjin ngahñu xi tjin rë me. 20 Cuatjin sahme ta
sacuaha gubiernu xi sahmi Nina ne, hacuiin cojo
suvá cjua ni rë me xi sahmi me ta cojo ngahñu xi
tjin rëme. 21¿Hacutjinmejenujuxi nduva scútsejen
nuju, há xi cojo ngu castigu ne, o há tsajin ne, há
cojo ngu cjuahmutacun, cojo cjuandaja cjuajeya?

5
Cjuatsehen xi casahmi ngu cha xuta rë yungun

1Tjin cjua xi ngajñi nuju ngayujun ni ne, jiyajñi
ngu cjuatsehen xi hisca xutaxín sa ne, sahmii me.
Chja cjua ta ngu ngayun ne, cachjuhun chjuun rë
nahmi nuju, camá chjuun nuju. 2 ¡Hane ngayujun
ni ne, jercu naxunndujun yojo nuju! Cahndë ́ rë
vëhë ne, meje rë xi choho cuma nuju. Cha xi cu-
atjin sahmi xcusun vëhë ne, catetjuxin cha tsujun.
3Handasa tsajin ngahan tejña cojo nuju ndyá ne,
peru cjuatacun naha ne, sacuaha xi ndyá tacun
cojo nuju. Hane sacuaha xi tejña cojo nuju ne,
ngahanne, ngatsë rë xi sahme xa rëNai naja Jesús
ne, chjá cojo nuju tameje rë xi cuma castigu cha xi
cuatjin sahmi xcusun vëhë. 4Hya xi cuma tangun
ngayun, hacuaha cjuatacun naha ne, sacuaha xi
tacun cojo nuju ne, cojo ngahñu xi sua naja Nai
naja Jesús ne, 5nihñu entregadu cha xi cuajyihi vë

cojo Satanás, cojo sa xi cueya cha. Cuatjin nihñu,
cojo sa xi cuetjutje hasen rë cha nixtin hya xi cuya
nga Nai naja.

6Ndajin tjin xi cuatjin nihñu yehe yojo nuju. Ha
hyun cjua xi chja cuitjin: “Hitsë lihndi ni san rë
pan ne, caa rë tsisatjen rë yëjë nahyu.” Cuatjin
chja cjua. 7 Meje rë xi chjuhunxun cjuatsehen
vëhë, xi sahmi sacuaha san rë pan, cojo sa xi cuma
tyjahi cjuatacunnuju, sacuahanahyuxi tsajin san
rë. Hacuaha hvë ta hatuxa tyjahi cjuatacun nuju
ta, tsëhë xi Jesucristu ne,me xi sacuaha chu tsánga
tsëhë suhi rë Pascua naja ne, ha cahmeme. 8Vëhë
xi meje rë xi nihña suhi, peru hacuiin cojo san
rë pan xi changá, cuma cuinújan ne, hacuiin cojo
cjuatsehen ta, cojo nahyu xi tsajin san rë, cuma
cuinújan ne, cojo cjuandaja cojo cjuaquixi.

9 Catsihindu nuju xcun xujun xi ha catsingátju
nuju ta mijí rë xi nihñu tangun cojo xuta xi sahmi
cjuatsehen cojo ngu chjuun o sa cojo ngu xihin.
10 Xi cachjá cojo nuju cuatjin ne, hacuiin meje
cuichja xi meje rë xi cuetjunxun camahani tsëhë
xuta ngasunhndë xi hincha ndiya rë cjuatsehen
vëhë, o sa tjenguitaha me xi hacuiin tsëhë, o sa
ndacha, o sa faharcun me nina ndyojo. Sa xi
cuatjin nihñu ne, meje rë xi cuetjun camahani
tsëhë ngasunhndë. 11 Xi vijne cjua xi catsihindu
nuju vë ne, xi hacuiin nihñu tangun cojo ngu xuta
xi chja me xi ladu rë Jesúsmáme hane sahmi me
cjuatsehen cojo ngu chjuun o sa cojo ngu xihin,
o sa tjenguitaha me xi hacuiin tsëhë me, o sa
faharcunme nina ndyojo, o sa ndesume, o sa cha
chihi me, o sa xi ndacha me. Ngu xuta rë yungun
xi cuatjin xcusun rë ne, hisca mijí rë xi xinu niñu

cojo rë me. 12-13 Satiin ná ngahan xi tsichúva xuta
xi hacuiin xuta rë yungun má me. Nina ne, me
vëhë xi tsichuva rë me. Peru ngayun ne, meje rë
xi nichuvun xuta xi xuta rë yungun me. Vëhë xi
hacuahameje rë xi naxunxun cha tsehen vë tsëhë
ngajñi nuju.

6
Vinchajyë ́ yahnga xuta ladu rë Jesús xicjin me

ngajñi rëme
1Hya xi tjin ngu ngayun xi tjin ngu jyë́ xi meje

cuinchun tsëhë xingun ne, ¿mé má cuatjin vetju
tacún xi xcun xuta xi hisca sahmicuendaain me
Nina vangun chjahyun xi cumacuenda tsujun,
cahndë ́ xi cuangun xcun xuta xi ladu rë Niname?
2¿Há hyuun xi cuechúnixtin xi ngayaan xuta ladu
rë Nina nichuvan xuta ngasunhndë cojo cjuata-
cun rë me? Hane sa xi ngayun cuatjin nichu-
vun xuta ngasunhndë ne, ¿há maji nichuvun ngu
jyë́ lihndi quihndë ni? 3 ¿Há hyuun xi ngayaan
nichuvan ángel cojo cjuatacun rë ni? ¡Hitsë guan
cjuacjintacun rë ngasunhndë vihi! 4Vëhë xi sa tjin
ngu jyë ́ xicjin vëhë ximeje cuinchun ne, ¿há cuan-
gun cuejñu jyë́ vëhë xcun ngu xutaxín xi fahar-
cuaain me xcusun rë yungun? 5 Nguehe cuichjá
cojo nuju ngujo cjua cuitjin, cojo sa xi cuma sava
nuju: ¿há tsajin ndastu ngu xuta xi vechú hitsë
cjuatacun rë me xi cuma sahmi cuenda me tu mé
ni si xi nihñu cojo xingun? 6Perungungayun xuta
ladu rë Jesús ne, vinchun jyë́ rë jingu sa xuta ladu
rë Jesús, ¡hane hisca vanguncujun jyë́ vëhë xcun
xuta xi sahmicuendaainme Nina!

7 Xi cuatjin vinchun jyë́ rë xingun xingu
xingu ngayun ne, ngajan matsejen xi ngayun
canichujún. Hitsë sa ndaja xi ningatuhun
xi cumandacha ngayun. Hitsë sa ndaja xi
ningatuhun xi cjue chëjë tsujun. 8 Cahndë́ rë xi
cuatjin ningatuhun ne, tu ngayun vindachun
hacuaha nichujun tsëhë xingun ngajñi nuju
ngayun xuta rë yungun.

9 ¿Há hyuun ta xuta tsehen ne, cumaji cuisehen
me hiscan sahmi Nina gubiernu? Ha quihndë
xicatuun cahndë ́ xi cuma ndacha sa ngayun ta,
yëjë xcusun xuta xi cuicun vi ne, cumaji cuisehen
mehiscansahmiNinagubiernu: xutaxi sahmime
cjuatsehen cojo chjuun o sa cojo xihin xi hacuiin
tsëhë me, xuta xi faharcun me nina ndyojo, cha
xi chuya rë ngu xihin, 10 xuta xi chëjë me, xuta
xi tjenguitaha me xi hacuiin tsëhë me, xuta xi
hatuxa xuta chihi me, xuta xi ndesu me, xuta xi
ndacha me, yëjë xcusun xuta xi cuacun vë ne,
cumaji cuisehenme hiscan sahmi Nina gubiernu.
11 Yahnga ngayun ne, cuatjin cún ngayun titjun.
Peru fahaxin me jyë́ nuju, camá tyjahi cjuatacun
nuju, cafë jyë́ nuju. Cuatjin camá cojo nuju ngatsë
rëNai naja Jesucristu cojongatsë rëHasen rëNina
naja.

Meje rë xi cojo yojo naja nihña jyë nihña hnga
Nina

12 Yahnga ngayun ne, nújun cuitjin: “Cuma
nihña yëjë ni xcusun.” Cuatjin nújun. Cuma,
peru hacuiin yëjë xcusun xi ndaja tsajan. “Cuma
nihña yëjë ni xcusun”, peru ngahan ne, suaan
cahndë ́ xi scaa rë suhi rë tu mé ni xcusun cojo ná.

13Yahnga nga ngayun ne, nújun cuitjin: “Casahmi
Ninaxihatuxamatangunxi chinë cojo cahntsuan,
hacuaha cahntsuan ne, hatuxa ma tangun cojo xi
chinë.” Cuatjinnújun. Quixi jain, peru cuechúnix-
tin xi tsicjëNina catsijo xcusunvëhë. Peruhacuiin
casahmi Nina xi hatuxa matangun yojo naja cojo
cjuatsehen ta casahmi me xi hatuxa matangun
cojoNai naja, hacuaha hatuxamatangunNai naja
cojo yojo naja. 14Nina ne, catsicuya me Nai naja
cjuahñu, hacuaha cojo ngahñu rë suvá me ne,
hacuanitjin ni tsicuya naja me ngayaan cjuahñu.

15 ¿Há hyuun ta yojo nuju ne, tjin tangun cojo Je-
sucristu? Quihndëne, yojonaja xi tjin tangun cojo
Jesucristu ne, ¿há nihña tangun cojo ngu na viteña
yojo rë ni? ¡Jéya! ¡Catamamiji rë Nina! 16Hacuaha
¿há hyuun ta ngu xuta xi sahmi cjuatsehen cojo
ngu na xi viteña yojo rë ne, sacuaha xi ngu yojo
ni rë me cojo rë na? Cuatjin ma ta chja xujun rë
Nina cuitjin: “Catsijo me ne, cuma ngu yojo ni rë
me cojo xicjin me.” Cuatjin chja xujun rë Nina.
17Peru ngu xuta xi sahmi tangunme cjuatacun rë
mecojoNainajane, cumangucjuatacunni rë cojo
rë me.

18 Naxunxun yojo nuju tsëhë cjuatsehen xi
sahmi ngu xuta cojo ngu chjuun o sa cojo ngu
xihin xi hacuiin tsëhë me. Yëjë sa cjuatsehen
xi sahmi ngu xuta ne, hacuiin cojo yojo rë me
sahmi me. Peru xuta xi sahmi cjuatsehen cojo
ngu chjuun o sa ngu xihin xi hacuiin tsëhë ne,
cojo yojo rë me sahmi me cjuatsehen vëhë. 19 ¿Há
hyuun ta yojo nuju ne, sacuaha ngu yungun rë
Hasen rë Nina xi caveya Nina cahntsua xahasen
nuju? Ngayun ne, hacuiin tsujun suvun yojo nuju



1 Corintios 6:20 xviii 1 Corintios 7:7

ta, 20 tsëhë xi ngayun ne, cojo chji cachaha nuju.
Vëhë xi meje rë xi cojo yojo nuju nihñu jyë nihñu
hnga Nina.

7
Cjuacjintacun tsëhë cjuavixan

1 Quihndë ne, nguehe tsicúya cjua tsujun tsëhë
cjua xi canihindun ná.
Ndatjin xi cuixaain xuta. 2 Peru ngatsë rë cju-

atsehen ne, catisacu chjuun rë jima ngu xihin,
hacuaha jima ngu chjuun ne, catisacu xihin rë
na. 3 Sa chjuun sa xihin me ne, catisahmi chihin
me sacuatjinmameje rë cjuavixan xi casahmime.
4 Sacuaha chjuun ne, hacuiin na vëhë vitexa na
yojo rë na ta xihin rë na vitexa cha. Hacuanitjin
ni xihin ta hacuiin cha vëhë vitexa cha yojo rë cha
ta chjuun rë cha vitexa na. 5Mijí rë xi nichuhun
rë xingun yojo nuju sa chjuun sa xihin ngayun.
Cuma nihñu cuatjin, peru sa xi catsijo ni ngayun
canihñu tangun cjua xi cuejñuxun ngujo nixtin,
tsëhë xi meje nuju xi ngujo nixtin vëhë ne, nihñu
oración nuju cojo Nina. Hane xi cuatju vëhë
ne, sehe tuyun nihñuchuhun sacuatjin mameje rë
cjuavixanxi canihñu, sá tungatsë rëxi scaainnuju
ne, sahmi Satanás ngahñu xi nihñu cjuatsehen.

6Cuatjin cachjá cojo nuju cojo sa xi hacuiin chja
cuatjun, cachjaan sacuaha xi hatuxa vitéxa nuju.
7 Xi má ná ngahan ne, ndatjin sa xi yëjë ni xuta
ne, scaa rë me sacuaha ngahan. Peru jima ngu
xuta ne, casacu rë me jima ngu xcusun cjuandaja
xi casuaNiname: ngumene, casacu rëmexcusun
vihi, ngu ngame ne, casacu rëme xcusun vëhë.

8 Quihndë ne, ngu ngu ngayun xi cjëë sacú
chjuun nuju, cjëë sacú xihin nuju, hacuaha cojo
ngayun xi cahan ngayun ne, cuichjá cojo nuju
ta ndatjin xi cuinechun suvun sacuaha ngahan.
9 Peru sa xi scaain nuju ne, tixun. Hitsë sa ndaja
xi cuixun xi cuma rë xi nicjun suvun yojo nuju
cjuandya rë xihin.

10Hane ngu ngu ngayun xi cavixun ne, cuichjá
cojo nuju ta ngu chjuun ne, mijí rë xi tsismi na
xihin rë na. 11Hane sa xi tacun xín na ne, catejña
suvá na, o sa tsajin ne, catisehen nga na cjuandaja
cojo xihin rë na. Hacuaha ngu xihin ne, mijí rë xi
tsismi cha chjuun rë cha. Hacuiin ngahan xi chjá
cuatjin ta Nai naja chja me.

12 Quihndë ne, hacuiin Nai naja cuichja me
ta ngahan cuichjá cojo nuju ngayujun ni xi cjëë
cuichjá cojo nuju. Sa xi cachjuhun ngu chjuun
xi manguaain cacun na cojo Nai naja, hane tsin-
gatihin na cuejña sa na cojo nuju ne, xicanismuu
na. 13O sa xi cachjuhun ngu xihin xi manguaain
cacun cha cojo Nai naja, hane tsingatihin cha
cuejña sa cha cojo nujune, xi canismuuxihinnuju
vë. 14 Cuatjin nihñu ta, xihin nuju xi manguaain
cacun cojo Nai naja jan ne, ngatsë nuju ngayun
ne, hacuaha cojo cha cumá cha ladu rë Nina.
Hacuanitjin ni chjuun nuju xi manguaain cacun
cojo Nai naja jan ne, ngatsë nuju ngayun xi ladu
rë Jesús ne, hacuaha cojo na cumá na ladu rë
Nina. Sa xi hacuiin cuatjin ne, quihndi nuju ne,
hacuiin ladu rë Nina má. Peru xi cjuaquixi ne,
quihndi nuju ne, ladu rë Nina má. 15 Peru sa
chjuun sa xihin ximanguaain cacun cojo Nai naja

ne, sa ximeje tsismi nuju ne, catitsismi nuju. Sa xi
cuatjin cuatjun cuma ne, ngayun xi ladu rë Jesús
ngayun ne, ha ndaya tjin ngayun tsëhë cjuavixan.
Cuatjinmeje rëxinihñu ta, tsëhëxiNina cajindaya
nuju me xi cuangun ndiya rë cjuandaja cjuajeya.
16Tsajinyovëërëhácumanaxuntjunchjuunnuju
o sa xihin nuju.

Chja Pablo hacutjin meje rë xi cjue xuta cojo
ngasunhndë rëme

17 Meje rë xi ngayujun ni ne, nihñu xa xi ca-
sua Nina xi nihñu jima ngu ngayun, hacuaha ha
sacuanitjin ni cún ngayun hya xi cavaxijin nuju
Nina ne, hacuanitjin ni tángun nduju cojo. Cuatjin
chjá cojo xuta tsëhë yëjë ni yungun. 18 Sa xi ha
cati rë chuxin nuju hya xi cavaxijin nuju Nina
ne, xicavinchuun chuva rë xi nindeyun xcusun
vëhë. O sa xi cjëë xtí rë chuxin nuju hya xi
cavaxijin nuju Nina ne, xicanihñuu. 19 Xi xti rë
chuxin naja o sa xtiin rë ne, tsajin mé vengui chjí
rë ta xi vengui chjí rë ne, xi cuinuhyan cjua xi
vitexa Nina. 20 Ha sacuanitjin ni cún jima ngu
ngayunhya xi cavaxijin nujuNinane, hacuanitjin
ni tángunnduju cojo. 21Sa xi ngumosu hndixahan
ngayun nixtin hya ne, xicamacjiin tacún. Peru
sa xi cuma cuetjuntjun tsëhë xi má ngayun mosu
hndixahan ne, naxuntjun yojo nuju ta, 22 tsëhë xi
ngu mosu hndixahan xi Nai naja vaxijin me ne,
ndaya tjin xi cuma rëNai naja. Hacuanitjin ni ngu
xuta xi hacuiinmosuhndixahanmeperuNai naja
cavaxijin rëme ne, mosu hndixahan rë Jesucristu
má me. 23 Cojo chjí cavatsë nuju Nina. Vëhë xi
mijí rë xi mosu hndixahan rë xuta cuma ngayun.

24Ngayujun ni ne, ha sacuanitjin ni cún jima ngu
ngayunhya xi cavaxijin nujuNinane, hacuanitjin
ni tángunnduju cojo, xi tjin tangun cjuatacunnuju
cojo Nina.

Chja Pablo tsëhë xuta xi tsajin chjuun tsajin xi-
hin rëme

25Quihndë ne, sacuaha tsëhë xuta xi cjëë cjuaha
me chjuun cjëë cjuaha me xihin ne, tsajin ngu
cjua xi cavitexa ná Nai naja xi cuichjá cojo nuju.
Peru cuichjá cojo nuju sacuatjin tsingátaha cacún,
tsëhë xi ngatsë rë cjuandaja xi casua ná Nai naja
ne, cuma cumangu tacún cojo ná. 26 Xi má ná ne,
ngatsë rë cjuandya xi tjin naja quihndë ne, ngu
xihinne, ndatjinxi cuejñani chachuvaxiha tacun
cha. 27 Sa xi ha tjin chjuun nuju ne, xicanismuu
ná. Hane sa xi tsajin chjuun nuju ne, xicachjuun
chjuun. 28Peru sa xi cuixun ne, tsajinmé jyë́ nuju
tjin, hacuaha saxingunanixti cuixannane, tsajin
mé jyë́ rë na tjin. Peru sa xi ngayun cuixun ne,
hatuxa tjin nuju cjuacjintacun nchunchujun ni
cahntsua ndya nuju, hane vëhë ngu cjuacjintacun
xi mijí ná xi cuatjun cuma.

29 Peru meje cuichjá cojo nuju ngayujun ni ta
ha jemu camachúva nixtin. Vëhë xi hacuiin jercu
nicjun yojo nuju tsëhë cjuandya rë nguehe nga-
sunhndë ta xuta xi tjin chjuun rëmene, catisahmi
cuendame sacuaha xi tsajin chjuun rëme; 30xuta
xi jihnda me ne, catisahmi cuenda me sacuaha xi
hacuiin jihndame; xuta xi jemu tjin rëme cjuasua
ne, catisahmi cuendame sacuaha xi hacuiin jemu
tjin rë me cjuasua; xuta xi vatsë me ne, catisahmi
cuendame sacuaha xi hacuiin tsëhëme xi cavatsë



1 Corintios 7:31 xxii 1 Corintios 7:37

me; 31 hane xuta xi jemu sahmixa cojo yëjë ni
xcusun xi tjin ngasunhndë ne, hacuiin cuatjutaha
sahmixa me cojo. Cuatjin meje rë xi tsingataha
cacun xuta ta, tsëhë xi ngasunhndë xi chutsejen vi
ne, hatuxa cjuë.

32Ngahan ne, meje ná xi ngayun ne, tsajin nuju
mé cjuandya. Xuta xi tsajin chjuun rë me ne,
marcun rëme tsëhë xa rëNai naja ta, tsëhë ximeje
sahmi me hacutjin xi chuya rë Nai naja. 33 Peru
xuta xi tjin chjuun rë me ne, marcun rë me tsëhë
cjuandya rë ngasunhndë ta, tsëhë xi meje sahmi
me hacutjin xi chuya rë chjuun rë me. 34Hane xi
cuatjin sahmimene,ma jo cjuatacun rëme. Hane
ngu chjuun xi tsajin xihin rë o sa xi ngu chjuun
xungun ne, marcun rë na tsëhë xa rë Nai naja,
cojo sa xi cuma tsëhë Nina na cojo yojo rë na cojo
hasen rë na. Peru na xi cavixan ne, marcun rë na
tsëhë xa rë ngasunhndë ta, tsëhë ximeje sahmi na
hacutjin xi chuya rë xihin rë na.

35 Cachjá cuatjin cojo nuju, peru hacuiin xi
cuátëcja cjuatacun nuju ta xi ndaja tsujun. Meje
ná xi cuanguncujun ngu ndiya rë cjuandaja.
Hacuaha meje ná xi tuhun yojo nuju ngundiyaxa
ni xi nihñu xa rë Nai naja.

36 Peru sa xi ngu xuta tsingataha cacun me xi
cuaaintjin xi sahmi me xi cjëë cuixan me cojo rë
na xi tacunvasen cjuavixan rë me cojo, hane na
vëhë ne, ha cavechú nixtin rë na xi cuma cuixan
na, hacuaha sa xi ha tuxameje rë xi cuixan na ne,
catisahmi me mé xi meje sahmi me. Catixan me
cojo rë na ta, tsajin mé jyë́ rë me xi cuatjin sahmi
me. 37Peru ngu sa xuta xi hacuiin sahmi ngujyë xi
cuixanmehacuahamavëhëhñumeyojo rëmene,

saxi ha cavejña cacunmexi cuixaainmene, ndaja
sahmi me xi cuixaain me. 38 Vëhë xi me xi vixan
cojo rë na xi tacunvasen cjuavixan rë me cojo ne,
ndaja sahmi me. Hane me xi vixaain ne, hitsë sa
ndaja sahmime.

39Nguchjuunne, tsajinndaya tjinna tsëhëxihin
rë na jinguyëjë rë xi tacun cha cjuahñu. Peru sa xi
cueya xihin rë nane, ha ndaya tjin na xi cuixanna
cojo tu yo ni xi meje rë na, ndastu xi ladu rë Nai
naja má cha. 40 Peru xi má ná ne, hitsë sa ndaja
cuma rë xahasen rë na sa xi cuejña cuanitjin ni
na. Hane tsingátaha cacún xi ngahan ne, hacuaha
cojo ngahan jiyaHasen rë Nina cahntsua xahasen
naha.

8
Xichinë xi viyuju xcun nina ndyojo

1 Quihndë ne, nguehe cuichjá cojo nuju tsëhë
xichinë xi viyuju xcun nina ndyojo. Ha hyan ta
ngayejennine, tjin cjuatacunxihyan. Hyaxi jemu
cjín cjuatacun xi hyan ne, nihña yehe yojo naja
suvaan, peru hya xi tjin naja cjuahmutacun ne,
nihña yehe xingueen. 2 Sa xi ngu xuta tsingataha
cacun me xi ndaja vëë me ngu cjuatacun ne, cjëë
sa cuijnercu me sacuatjin xi meje rë. 3 Peru sa xi
ngu xuta hmu cacunme Nina ne, me vëhë ne, vëë
Niname.

4 Quihndë ne, sacuaha cjuatacun tsëhë xichinë
xi viyuju xcun nina ndyojo ne, ha hyan ta tsajin
camahani mé vengui chjí rë nina ndyojo jingujyë
ni ngasunhndë, hacuaha ha hyan ta ngu tutu ni
Nina xi tacunme. 5Handasa xi jemu tjin xi hmí rë
nina, sa ngahnga sa nangui ne, hacuaha handasa

jemu cjín nina xi cuacun vë hacuaha jemu cjín nai
vihi nai vëhë tjin ne, 6peru xi cuma naja ngayaan
ne, ngu tutu ni Nina xi tacun me, me xi Nahmi
naja. Me vëhë xi casahmi me ngayëjë ni, hacuaha
ngayaan ne, nechan nguehe ngasunhndë xi nihña
tutjin xi meje rë me. Hacuaha ngu tutu ni Nai
naja Jesucristu xi tacun me, me xi hacuaha cojo
casahmi Nina jinguyëjë ni. Hacuaha ngayaan ne,
nechan nguehe ngasunhndë ngatsë rë xi cuatjin
meje rë Jesucristu.

7Peru hacuiin yëjë xuta vëëme cjuatacun vëhë.
Yahnga xuta ne, ngatsë rë xi cuatjin xcusun rë
me hatsëë ne, vutsejen me xichinë vëhë sacuaha
ngu cjuatjo xi tsëhë cuaha nina ndyojo. Hane hya
xi jinë me ne, jemu choho má cacun me, tsëhë
xi, xi má rë me ne, jemu tsavi. 8 Peru xcusun xi
chinë ne, visecuaain naja xi chuya rë Nina tsajan.
Sa xi xinë ngu xcusun ne, tsajin mé nichajan,
hacuaha sa xi xinëë ne, tsajinmé ndaja sacú naja.
9Nechun cuidadu, ngayun xi vijne rcun xi tsajin
mé sahmi rë xi xinë ngu xcusun xi caviyuju xcun
nina ndyojo. Nechun cuidadu, sá tu cuechú nixtin
xi ngu xuta ladu rë Jesús xi cjëë ndaja cuijnercu
cjuachacun rë Nina ne, tsismi cacun me ndiya rë
Nina ngatsë rë xcusun xi nihñu. 10Cuatjin nechun
cuidadu ta, tsëhë xi ngayun xi vijnercun ne, sa
xi yo scuëë nuju xi tichinu niñu yungun rë nina
ndyojo ne, me vëhë ne, ngatsë rë xi cjëë ndaja
cuijnercu cjuatacun rë me ne, cojo me cuetju ca-
cun me sinë me xi chinu xi caviyuju xcun nina
ndyojo. 11 Xi cuatjin cuma ne, xuta ladu rë Jesús
xi cjëë cuijnercu ndaja jan ne, chajá me ngatsë
rë cjuatacun nuju xi cuatjin nihñu, handasa Jesu-

cristu cahme me ngatsë rë xuta vëhë. 12 Vëhë xi,
xi cuatjin ninguetsun cjuatacun rë xuta xi cuacun
cjëë cuijnercu ndaja me ne, hacuiin suvá ni me xi
cuacunvëhë xi chohonihñu cojo rëme tahacuaha
cojo Jesucristu. 13 Vëhë xi sa xi xichinë sahmi xi
tsismi cacun ngu xuta ladu rë Jesús ndiya rë Nina
ne, tsajin nu tsajin nixtin xi cúya sínë sa vëhë, cojo
sa xi sahmeexi tsismi cacunnguxuta ladu rë Jesús
jan ndiya rë Nina.

9
Xcusun xi vechú chuva rë xi sahmi ngu apóstol

1 Ngahan ne, ngu apóstol ngahan, hane vechú
chuva rë xi sahme yëjë ni xcusun xi sahmi ngu
apóstol, tsëhë xi ngahan ne, cahvë Nai naja Jesús.
Ngayun ne, camá ngayun ladu rë Nai naja, ngatsë
rëxi cëjë casahmexarëmengajñinuju. 2Handasa
mijí cumacjain rë yahnga xuta xi apóstolmá nga-
han ne, peru ngayun ne, macjain nuju ta, tsëhë xi
tsejen xi apóstol ngahan ngatsë rë xi ngayun ne,
cavisuhun ladurëNainajangatsë rë cjuaxi cachjá
cojo nuju.

3 Cuitjin tsicúya cjua vihi tsëhë xuta xi sahmi
chuva ná me ndyá ngajñi nuju: 4 Tjin ná chuva
rë xi tuhun xi xini xi sihin. 5 Tjin ná chuva rë xi
chjihín chjuun xi cuma chjuun niji, sacuatjin rë
apóstol xi yahnga cojo xicjin Nai naja cojo Pedru.
6 ¿Há Bernabé cojo ngahan tutu ni xi meje rë xi
nihñixasehesacúxixini xi sihin? 7Nguxutaximá
me sindadu ne, ¿há tujún rë suváme tsicojo me xi
sahmime xa vëhë? Ngu xuta xi sahmime xitjë ne,
¿há jinii me xitjë xi vunihngame jan? Ngu xuta xi

sahmi cuidadu chu tsánga ne, ¿há hviin me lechi
rë chu? 8 Ngahan ne, hacuiin suvá cjuatacun rë
xuta xi tichjá ta ley rë Moisés ne, hacuaha cuatjin
chja. 9 Xcun ley rë Moisés ne, cuitjin camahindu:
“Ngu ndyaja xi visecoo nuju ne, hacuiin nichaan
xi sinë chu ta, hacuaha tjin ru chuva rë xi sinë chu
tsëhë xa xi sahmi chu.” Cjua vëhëne, hacuiinmeje
cuichja xi vityangui cacun Nina tsëhë chu ndyaja
ta 10 xi vityangui cacun me ne, tsijin ngayin. Cjua
vëhë ne, camahindu ngatsë niji ngayin. Xuta xi
vacjanme nangui cojo xuta xi vechjunneme tutjë́
ne, hya xi sahmimexa vëhë ne,meje rë xi cuetaha
cacunme xi sacú rë me hitsë tutjë ́ vëhë. 11Ngayin
canitjin cjua rëNinacahntsuaxahasennujuxingu
xingu ngayun. Vëhë xi hacuiin choho tjin sa xi
tuhunniji hitsë cjuachajaniji. 12Saxivechúchuva
rë xi tuhun cjuachaja rë jingu sa apóstol ne, ¡hitsë
sa guan ngayin!
Peru ngayin ne, cjëë camahani mé xi chjahyin

nuju. Cahndë ́ rë vëhë ne, cacaa niji cojo jemu cjín
cjuacjintacun, cojo sa xi hacuiin nihñi xi tjin yo
xi tsitjungui cjuandajyihi xi chja tsëhë Jesucristu.
13 Ngayun ne, ha hyun ta nahmi xi sahmi me xa
cahntsua yungun xi matitjun ne, hacuaha ngajan
vaxë me cjuachaja rë me. Cuma cuinújan ne,
nahmi xi sahmixa me cojo chu xi sua xuta cjuatjo
ngajan ngasunscun ne, hacuaha ngajan faha me
xi jinë me. 14 Ha chuva vëhë ni ne, cavitexa Nai
naja xi me xi sua machaya rë xuta tsëhë cjuanda-
jyihi xi chja tsëhë Jesús ne, ha xcun xa vëhë ne,
ngajan cuaxëme cjuachaja rë me.

15Peru ngahan ne, cjëë camahani mé xi cjuéhya

rë xuta rë yungun. Hane cjua xi titsihindu nuju
vi ne, hacuiin tsëhë xi féhya nuju cjuachaja naha.
Xi má ná ne, hitsë sa ndaja tsahan xi cueya, xi
cuma rë xi chjahátahá rë cjuasua naha xi sahme
xa rë Nina tu cjuatjo. 16 Xi suá machaya rë xuta
cjuandajyihi xi chja tsëhë Jesucristu ne, tsajin mé
má vaxë ́ndaja suva yojo naha ta, hatuxa tjin ná xi
sahme cuatjin. Jemu chojyihi tsahan sa xi suaan
cumachaya rë xuta cjuandajyihi vëhë. 17 Vëhë
xi, sa xi ngatsë rë xi meje ná suva xi cuatjin suá
machaya rë xuta cjuandajyihi vëhë ne, ha tjin chjí
naha. O saxi sahmehandasamijí náne, peruNina
casua ná me xa vëhë. 18 Peru ¿jarë xi chjí naha
ni? Chjí naha ne, xi tu cjuatjo ni suá machaya rë
xuta cjuandajyihi xi chja tsëhë Jesucristu. Vëhë xi
chjí naha, vëhë xi sua rë xahasen naha cjuasua.
Cuma cuinújan xi handasa xi tjin ná chuva rë ne,
cjëë camahani cjuéhya rëxuta rëyungunxi suame
cjuachaja naha xi sahme xa rë Nai naja.

19 Ngahan ne, ha ndaya tjin ngahan. Hacuiin
mosu hndixahan rë xutamá ngahan. Peru sahme
sacuaha xi mosu hndixahan rë yëjë ni xuta má
ngahan, cojo sa xi cjín sa xuta cuisécoo rë me
xi cuisehen me ladu rë Jesucristu. 20 Hya xi
tejñayajñe ngajñi rë xuta tjë rë Israel ne, sahme
sacuaha sahmi xuta xi cuacun vë, cojo sa xi cjín
sa xuta tjë rë Israel cuisécoo rë me xi cuise-
hen me ladu rë Jesucristu. Hya xi tejñayajñe
ngajñi rë xuta xi tjengui me ley rë Moisés ne,
sahme sacuaha sahmi xuta xi cuacun vë, handasa
hacuiin ngahma gubiernu rë ley vëhë tejña. Cu-
atjin sahme, cojo sa xi cjín sa xuta xi tjengui ley
vë cuisécoo rë me xi cuisehen me ladu rë Jesu-

cristu. 21 Hya xi tejñayajñe ngajñi rë xuta xi fa-
harcuaain ley rëMoisésne, sahme sacuaha sahmi
xuta xi cuacun vë, handasa fahárcun ngahan ley
rë Nina, tsëhë xi tejña ngahma gubiernu rë ley
rë Jesucristu. Cuatjin sahme, cojo sa xi cjín sa
xuta xi faharcuaain ley rë Moisés vë cuisécoo rë
me xi cuisehen me ladu rë Jesucristu. 22 Hya xi
tejñayajñe ngajñi rë xuta xi cjëë ndaja cuijnercu
me cjuachacun rë Nina ne, sahme sacuaha sahmi
xuta xi cuacun vë, cojo sa xi cjín sa xuta xi cjëë
ndaja cuijnercu me cjuachacun rë Nina cuisécoo
rë me xi ndaja cuisehen me ladu rë Jesucristu.
Cuma cuinújan ne, sahme sacuaha sahmi yëjë ni
xuta, cojo sa xi sacú ná chuva rë xi cuma cuáxëtjë
ngujo me. 23 Cuatjin sahme yëjë xcusun vëhë
ngatsë rë cjuandajyihi xi chja tsëhë Jesucristu,
cojo sa xi hacuaha cojo ngahan satë ná.

24Ngayaan ne, ha hyan ta cha xi vincha carrera
ne, yëjë ni cha sahmi cha ngahñu, peru ngu ni
cha caa rë cha xi fehe titjun cha, hane cha vëhë xi
fahatsja chacjuatjo rë. Hachuvavëhënimeje rëxi
ngayujun ni ne, nihñu ngahñu, cojo sa xi hacuaha
sua nuju Nina ngu premiu xi cuma ngascan.
25 Quihndë ne, cha xi cuatjin vincha carrera ne,
hya xi vëhëchjine cha yojo rë cha ne, hatuxa jemu
viyuju cha cuidadu tsëhë yëjë ni xcusun xi choho
sahmi cojo cha. Cuatjin sahmi cha, cojo sa xi sacú
rë cha ngu premiu xi ficanii rë. Peru ngayaan
xi ladu rë Jesucristu ngayaan ne, cuatjin nihña,
cojo sa xi Nina ne, sua naja me ngu premiu xi
tsajin nixtin vetsun. 26Vëhë xi ngahan ne, hacuiin
tujyëvánga,hacuiin tujyë sahme ta 27 jemu tsijénda

rë yojo naha, hacuaha sahme rë ngujyë xi sahmi
hacutjin xi meje ná. Cuatjin sahme, sá tu ha xcun
xi ha casuá camachaya rë xuta cjuandajyihi xi
chja tsëhë Jesucristu ne, ngahan suva tsichajá.

10
Mijí rë xi chjahanrcun nina ndyojo

1Ngayujun ni ne, meje ná xi hacuiin nichayun
xcusun xi cavatju xutachanga naja xi caviyuju
nixtin rë Moisés. Ngayëjë ni me xi cuacun vë
ne, quiji me sacuatjin quiji yufí, hacuaha yëjë ni
me cavatjucja me ndachacun Hani. 2 Hane xi
casahmi me cuatjin ne, cuatjin camá xi yëjë ni
me cavisehen me ladu rë Moisés. 3Hacuaha yëjë
ni me cajinë me niñu xi casua Nina. 4 Hacuaha
yëjë ni me cahvi me nandá xi casua Nina. Cahvi
me nandá xi cavetju rë naxi xi casua Nina xi cjue
cojo rë me. Hane naxi vëhë ne, hacui Jesucristu.
5 Peru jemu cjín xuta xi cuacun vë xi cachuyiin
rë Nina tsëhë me. Vëhë xi ngajan ngu cahndë xín
camahani cahme nguehe cahme ngajanme.

6 Cuatjin camá yëjë xcusun vëhë sacuaha
ngu ejemplu xi cuma naja, cojo sa xi hacuiin
cumameje naja cjuatsehen, sacuatjin camameje
rë me xi cuacun vëhë. 7 Hacuaha mijí rë xi
chjuhunrcun nina ndyojo sacuatjin casahmi
ngujo me xi cuacun vëhë. Cuitjin camahindu
xcun xujun rë Nina: “Caviyuju xuta cajinë cahvi
me, sehe cavisatjenhnga me quiji casua me
cjuasua xahasen rë me.” Cuatjin camahindu.
8 Mijí rë xi nihña cjuatsehen cojo ngu chjuun
o sa cojo ngu xihin sacuatjin casahmi ngujo

me xi cuacun vëhë. Hane ha nixtin vëhë ni ne,
cahme can jyan mil me. 9 Hacuaha mijí rë xi
chjahanchuvan Nai naja sacuatjin casahmi ngujo
me xi cuacun vëhë, hane cahmeme xi cafaha chu
yëme. 10Hacuahamijí rë xi choho cuisiajmuhmu
tsëhë Nina sacuatjin casahmi ngujo me xi cuacun
vëhë, hane catsiquehen rë me ángel xi hatuxa
tsiquehen naja.

11 Yëjë xcusun vëhë ne, cavatju me xi cua-
cun vëhë camá sacuaha ejemplu xi cuma naja.
Hacuaha camahindu cjua vëhë cojo sa xi sua naja
conseju, ngayaan xi nechan quihndë xi ha meje
cuijnetaha ngasunhndë. 12 Vëhë xi xuta xi má rë
me xi jemu hñu siu cjuatacun rë me xi manguca-
cun me cojo Nina ne, catiyuju me cuidadu, sá tu
chajá me tsëhë ndiya rë Nina. 13Ngayun ne, hya
xi chjaháchuva nuju ne, chjaháchuva nuju sacuaha
chjaháchuva rë yëjë xuta. Peru Nina ne, hatuxa
cuma cumangu tacuun cojo rë me ta, tsëhë xi me
vëhë ne, suaain me cahndë́ xi chjaháchuva nuju
cojo ngu chuva rë xi scaain nuju cojo. Hya xi
chjaháchuva nuju ne, me vëhë sua me chuva rë
hacutjin cuetjuntjun, cojo sa xi scaa nuju hisca xi
cuetjuntjun.

14Vëhë xi ngayujun ni ne, xicavisuhunjñuu cojo
xuta xi faharcun me nina ndyojo. 15 Cuitjin
tichjá cojo nuju, tsëhë xi jemu xuta quicun cacun
ngayun. Nichuvun suvun cjua xi chjá cojo nuju.
16 Ngayaan ne, hya xi hyuun xi hincha copa rë
Nai naja ne, jemu ndaja tsajan. Nihña tangun
cjuatacun naja cojo Jesucristu xi ninguitsjen ha-
cutjin cavanga jni rë me hya xi cahme me. Hane
hya xi chinë pan xi chotooncjan ne, nihña tangun

cjuatacun naja cojo Jesucristu xi ninguitsjen ha-
cutjin cavatju me camá xcun cru. 17 Sacuatjin rë
pan xi ngu ni má handasa jemu cjín rquí xtotoho
ne, hacuanitjin naja ngayaan ta tjin tangun cjuat-
acun naja cojo xingueen, handasa jemu cjín má
ngayaan. Cuatjin ta, tsëhë ngu ni pan ne, chinë
ngayejen ni hacuaha ngu ni má ngayaan.

18 Ningatuhun tacún hitsë tsëhë xuta tjë rë Is-
rael. Xuta xi vejña me chu xi cahme sacuaha cju-
atjo xcun Nina ne, sahmi tangun me cjuatacun rë
me cojoNina. 19Xi chjá cuatjin ne, ¿há chjá xi nina
ndyojo ne, jemu vengui chjí rë? ¿Há chjá xi yojo xi
cavejña xcun nina ndyojo ne, jemu vengui chjí rë?
20Hacuiin ta, yojo xi vejña me ne, xcun xitsehen
vejña me, hacuiin xcun Nina. Quihndë ne, mijí
ná xi ngayun ne, nihñu tangun cjuatacun nuju
cojo xitsehen. 21 Ngayujun ni ne, cumaji siuhun
xi xincha copa rë Nai naja hane hacuaha siuhun
xi xincha copa rë xitsehen. Hacuaha cumaji xinu
xi viyuju xcun Nina hane hacuaha xinu xi viyuju
xcun xitsehen. 22 ¿Há ndatjin xi nihña xi cuma
chini Nai naja? ¿Há hitsë sa hñu ngayaan xi cuma
rëme? ¡Hacuiin!

Hacuiin yëjë xcusun xi ndaja tsajan xi nihña
23 Yahnga ngayun ne, nújun cuitjin: “Cuma

nihña yëjë ni xcusun.” Cuatjin nújun. Cuma,
peru hacuiin yëjë xcusun xi ndaja tsajan. “Cuma
nihña yëjë ni xcusun”, peruhacuiin yëjë xcusun xi
cuisecoonajaxi cuanguenndujucojocjuarëNina.
24 Mijí rë xi jima ngu ngayaan nihña ngahñu xi
ndaja tsajan suvaan taximeje rëne, nihñangahñu
xi ndaja tsëhë xingueen.

25 Xinu tu mé ni hiscan xi xteña yojo. Xicachji-
nengunsuun vihi vëhë tsëhë yojo jan ngatsë rë xi
chuyiin rë cjuatacun nuju tsëhë yojo xi cavejña
xcun nina ndyojo. 26Cuatjin nihñu ta, xcun xujun
rë Nina ne, cuitjin camahindu: “Ngasunhndë cojo
yëjë ni xi tjin ngasunhndë ne, tsëhëNina.” Cuatjin
camahindu.

27 Sa xi ngu xuta xi manguaain cacun cojo Je-
sucristu cuichja me xi cuangun xinu niñu ndava
me ne, tángun. Hacuaha xinu tu mé ni xcusun
xi cuiyuju me xi xinu. Xicachjinengunsuun vihi
vëhë tsëhë xi caviyuju me jan ngatsë rë xi chuyiin
rë cjuatacun nuju tsëhë yojo xi caviyuju xcun
nina ndyojo. 28-29 Peru sa xi yo sua cumachaya
nuju xi yojo jan ne, cavejña xcun ngasunscun
ne, xicachinuu yojo jan ngatsë rë me xi casua
camachaya nuju hacuaha ngatsë rë xi chuyiin rë
cjuatacun rë me tsëhë yojo xi viyuju xcun nina
ndyojo. Hacuiin ngatsë rë xi chuyiin nuju suvun.
Peru tjin yahnga xuta xi cuma cjuinenguise me

cuitjin: “¿Mémá chjaháchuva rë xcusun xi ngahan
cuma sahme ngatsë rë xi chuyiin rë cjuatacu rë
jingu sa xuta tsëhë? 30 Sa xi suá nacuechji rë
Nina tsëhë xcusun xi jínë ne, ¿mé má choho chja
me tsahan ngatsë rë xi cuatjin jínë ni?” Cuatjin
cjuinenguise me.

31Vëhë xi, sa xi xinu o sa xi siuhun o sa xi tu mé
ni xcusunxi nihñune,meje rë xi nihñu yëjë cojo sa
xi nihñu jyë nihñu hnga Nina. 32Mijí rë xi nicjun
rë xuta, há xi xuta tjë rë Israel ne, o há xi xutaxín
ne, oháxi xuta rëyungunrëNina. 33Hyaxi sahme
tuménixcusunne, sahmengahñuxi chuyarëyëjë
xuta tsahan. Sahmeengahñuxi ndaja tsahan suva

ta sahme ngahñu xi ndaja tsëhë jemu cjín xuta,
cojo sa xi cuetjutje me.

11
1Vëhë xi ngayujun ni ne, meje rë xi nihñu sacu-

atjin sahme ngahan, sacuaha ngahan xi sahme
sacuatjin casahmi Jesucristu.

¿Hámeje rë xi cuetsan rcuunhya xi chjahanrcun
Nina?

2 Ngayujun ni ne, ngahan ne, vaxë ́ndaja nuju
ta, tsëhë xi yëjë ni hora ne, vitsjen nuju nga-
han, hacuaha tivangun nduju cojo yëjë xcusun
xi casuá camachaya nuju. 3 Peru meje ná xi
cumachaya nuju ta me xi matitjun tsëhë jima ngu
xihin ne, hacui Jesucristu, hane xi matitjun tsëhë
ngu chjuunne, hacui xihin rë na, hane ximatitjun
tsëhë Jesucristu ne, hacui Nina. 4 Sa xi ngu xihin
titsa rcu cha hora xi sahmi cha oración rë cha o sa
hora xi chja cha cjua rë Nina cojo xuta ne, jemu
choho sahmi cha cojo Jesucristu, me xi matitjun
tsëhë cha. 5Hane sa xi ngu chjuun tsajin titsa rcu
na hora xi sahmi na oración rë na o sa hora xi chja
na cjua rë Nina cojo xuta ne, jemu choho sahmi
na cojo xihin rë na, cha xi matitjun tsëhë na. Ha
tangun ni sacuaha xi casejnu rë rcu na. 6Sa xi ngu
chjuun vetsaain na rcu na ne, hacuaha catisejnu
rë. Peru sa xi sava tsejen xi xtisun rë tsjarcu na
o sejnu rë ne, catetsa na rcu na. 7 Xuta xi xihin
ne, mijí rë xi titsa rcu me ta, me vëhë ne, matitjun
me sacuatjin matitjun Nina hacuaha tsingacun
mehacutjin jyë hngaNina cojoHasen rëme. Peru
yachjin ne, tsingacun na hacutjin yehe hnga xuta
xi xihin cojo cjuatacun rë me. 8 Cuatjin ta hya

xi casahmi Nina xuta ne, titjun casahmi me ngu
xihin, sehe cafahame ngu rquí ninda rë xihin jan
casahmi me ngu chjuun. 9Hacuaha xuta xi xihin
ne, hacuiin catsindaja Nina me ngatsë rë yachjin
ta yachjin ne, catsindaja Nina ngatsë rë xuta xi
xihin. 10 Vëhë xi ngatsë rë xi tivutsejen ángel ne,
yachjin ne, meje rë xi cuetsa na rcu na, cojo sa xi
tsingacun na xi ngahma gubiernu rë xihin ran siu
na. 11Ngayejen ni ngayaan xuta ladu rë Jesucristu
ne, hacuiin suvá ni chjuun o sa xi suvá ni xihin
xi vengui chjí rë me ta catsijo xcusun ni ngayaan
vengui chjí naja. 12Quixi xi cafaha Nina ngu rquí
ninda rë xihin xi casahmi me chjuun xi tjun tjun
casahmi me. Peru quihndë ne, ngayaan xihin ne,
hacuaha tsin ngayaan tsëhë yachjin. Peru Nina
casahmime ngayëjë ngarca.

13 Ngayujun ni ne, ha hyun ta ngu chjuun ne,
ndajin tjin xi cuetsaain na rcu na hya xi sahmi na
oración rë na cojo Nina. 14 Suvá tsejen xi jemu
cjuasava xi cuma rë ngu xihin sa xi nduju tsjarcu
cha. 15 Peru yachjin ne, ndaja tsejen na xi nduju
tsjarcu na ta, tsëhë xi Nina casua me xi cuetsa rë
rcu na. 16Peru sa xi yo meje cuichja xi ndajin tjin
xcusun vëhë ne, catamachaya rë ta ngayin cojo
ngayujun ni xuta rë yungun ne, ha vëhë ni xcusun
naja.

Cuaain tjin ximáhya ximá suhi rë Comida tsëhë
Nai naja ngajan Corinto

17Nguehe tsihindunujungujo cjua. Vaxeennda-
jan nuju ta, tsëhë xi hya xi matangun ngayun xi
chjuhunrcun Nina ne, cahndë ́ rë xi ndaja cuetju-
caa tsujun ne, tu chohotjin vetju. 18 Xi tjutjun

ne, fehe cjua tsahan xi hya xi cuatjin matangun
ngayun ne, hacuiin ngu tangun ni má cjuatacun
nuju. Hane ngahan ne, macjain ná hitsë. 19 Xi
má nuju ne, ¡hatuxa meje rë xi cuatjin cuma, cojo
sa xi cuma tsejen yo xi tsëhë jain Nina! 20 Hya
xi matangun ngayun ne, hacuiin comida rë Nai
naja xi chinu ta, 21 hora xi chinu niñu ne, jima
ngu ngayun vangun titjun chjuhun comida nuju
suvun xinu. Hane ngujo ngayun ne, hisca vojo
sa nuju. Hane ngujo nga ngayun ne, hisca ca-
machuhun. 22 ¡Sacuaha xi tsajin ndya nuju xinu
siuhun! O sa tsajin ne, sacuaha xi nihñuchuvun
xuta ladu rë Nina hacuaha chandunsavun xuma
me xi tsajin rë. ¿Mé cuichjá cojo nuju ni? ¿Há
cuáxëndaja nuju? ¡Xi cuatjin nihñu ne, cumaji!

Comida tsëhë Nai naja
23 Cjua xi casuá camachaya nuju ne, hacui

cjua xi cafahántsa tsëhë Nai naja xi chja cuitjin:
Nguixun xi camá entregadu Nai naja Jesús ne,
tacunme cojo tejó xuta ladu rëmexi sinë nguixun
me tsëhë suhi Pascua. Hane hora vëhë ne, cafaha
me ngu pan. 24Hane xi cafë casua me nacuechji
rë Nina ne, cavotohocja me pan jan, sehe cachja
me cuitjin: “Vihi ne, yojo naha xi cueya ngatsë
nuju. Cuitjin nihñu xcusun vihi yasen ni, cojo sa
xi ninguitsjun ná.” Cuatjin cachja Jesús. 25Hane
xi cajnetaha cajinë nguixunme ne, hacuanitjin ni
cafahame copa, sehe cachja me cuitjin: “Xan vihi
ne, vihi jni naha xi sahmichihin rë compromisu
xatsë xi tisahmi Nina cojo xuta. Cuitjin nihñu
xcusun vihi jima ngu ndiya xi siuhun cuitjin, cojo
sa xi ninguitsjun ná.” Cuatjin cachja me. 26 Vëhë

xi jima ngu ndiya xi tichinu pan vëhë hacuaha
tjihyún xi hincha copa vëhë ne, tininguitsjun tsëhë
cjuaveya rë Nai naja. Hane cuanitjin cjín ni cumá
hisca hya xi cuinduva ngame.

Hacutjin meje rë xi xinëe xi hmí rë Comida tsëhë
Nai naja

27 Ngajan xi tu yo ni xi tujyë jinë pan vëhë o
sa xi hvi xan vëhë xcun Comida tsëhë Nai naja
ne, quitjen jyë́ xi tsixcuehyu yojo rë Nai naja,
quitjen jyë́ xi tsixcuehyu jni rë me. 28 Vëhë xi
meje rë xi jima ngu ngayaan ne, nichuvan suvaan
cjuatacunnaja, sehe xinë pan janhacuaha siuhun
xan jan ta, 29 tsëhë xi yo xi tsinguitsjiin yojo rë
Nai naja hora xi sinë cuihi xcusun vëhë ne, sacú
rë ngu castigu xi cuatjin tujyë jinë hvi. 30 Vëhë
xi jemu cjín xuta tsëhë ngajñi nuju ne, ndaya tjin
cacun me hacuaha hmu rë me; yahnga nga me
ne, hisca cahme me. 31 Peru sa xi ngayaan ndaja
nichuvan suvaan cjuatacun naja ne, Nai naja ne,
hacuaha sahmii naja me castigu. 32Peru sa xi Nai
naja sahmi naja me castigu ne, cuatjin sahmi me
cojo sa xi cueyaquixi naja me ndiya hane hacuiin
tangun cuma ngayaan castigu cojo xuta tsehen.

33 Vëhë xi ngayujun ni ne, hya xi cumatan-
gun ngayun xi xinu niñu ne, tinechunyun xingun
xingu xingu ngayun. 34 Sa xi tjin yahnga ngayun
xi jemu vojo nuju ne, cojo tjun ni xinu ngajan
ndya nuju, cojo sa xi hacuiin sahmi nuju Nina
castigu xi cuatjin vinechunyuunxingun. Quihndë
ne, sacuaha cjuacjintacun xi yahnga ne, hya xi
cuinduvatjëngë nuju ne, hya sahmechehen.

12
Cjuatjo xi sua Nina ngayaan

1Ngayujunnine,mejenáxi cuijnercun sacuaha
tsëhë cjuatjo xi cuacun sua naja Nina.

2Ngayun ne, ndaja hyun xi hya xi cjëë cuisuhun
ladu rë Nina ne, tujyë caningatuhun cachjuhunr-
cunninandyojoxihatuxa tsajin cjuahñu rë. 3Vëhë
xi meje ná xi cuijnercun xi ngu xuta xi tichja me
ngu cjua xi casua Hasen rë Nina me ne, hatuxa
cuichjaain me cjua vihi: “¡Jesús ne, catji me cojo
xitsehen!” Hacuaha suvá ni xuta xi jiya Hasen rë
Nina cahntsua cjuatacun rë me xi cuma cuichja
me cjua vihi: “¡Jesús ne, Nai nahame!”

4 Quihndë ne, jemu cjín xcusun cjuatjo xi tjin,
peru suvániHasen rëNina xi suanaja yëjë cjuatjo
vëhë. 5 Hacuaha jemu cjín xcusun xa rë Nina
xi tjin, peru suvá ni Nai naja xi suaxa naja me.
6Hacuaha hacuiin ngu chihin xcusun xa xi Nina
sahmi me xcun cjuahñu naja, peru ngu ni Nina
sahmime vëhë ngajñi jimangu jimangungayaan.
7Nina sahmi me xi ma tsejen xi jiya Hasen rë me
cahntsua xahasen naja xingu xingu ngayaan, cojo
sa xi ndaja tsajan ngajñi naja ngayejen ni. 8Ngu
xuta ne, jemu vechú cjuatacun rë me hya xi chja
me ngu cjua xi sua Hasen rë Nina me. Hane ngu
nga xuta ne, jemu ndaja vijnercu me hya xi chja
me ngu cjua xi sua Hasen rë Nina me. 9Hane ngu
nga xuta ne, ha Hasen vëhë ni ne, sahmi xi ndaja
mangucacun me cojo Nina. Hane ngu nga xuta
ne, ha Hasen vëhë ni sahmi xi ma sahmi me xi
mandaja xuta hmu rë. 10Hane ngu nga xuta ne,
fahatsjamecjuatacunxi sahmimecjuarcun, hane

ngu nga xuta ne, fahatsja me cjuatacun xi cuichja
me ngu cjua xi sua Nina me. Ngu nga me ne,
fahatsjame cjuatacun xi cuijnercumemé xcusun
hasen catsingatju ngu cjuatacun xi cafahatsja ngu
xuta, ¿há hasen ndaja?, o ¿há hasen tsehen? Ngu
nga xuta ne, fahatsja me cjuatacun xi cuichja me
ngujo xcusun hne xi hvíin me. Hane ngu nga me
ne, fahatsjame cjuatacun xi suamemachayanaja
mé vijne xi cuacun vëhë. 11Ngu tu tu ni Hasen rë
Nina xi sahmi yëjë cjuandaja vëhë, hacuaha hacui
ni Hasen rë Nina xi sua naja jima ngu ngayaan
hacutjin xi chuya rë.

Sacuaha ngu ni yojomá ngayejen ni
12 Ha hyan ta yojo rë ngu xuta ne, tjin tsja,

tjin ntsacu, tjin nguisin, tjin jingusa cahndë́ tsëhë.
Peru yëjë ni cahndë́ vëhë ne, má ngu ni yojo rë
xuta. Hacuaha cuanitjin rë Jesucristu. 13Hacuaha
cuanitjin naja ngayaan ta ngayejen ni ne, hya xi
caxtenda ngayaan, handasa xuta ladu rë Nina o
sa xutaxín, handasa mosu hndixahan o sa xuta xi
ndaya tjin má ngayaan ne, peru camá ngayaan
sacuahanguniyojongatsë rëngu tu tuniHasenrë
Nina. Hacuaha ngayejen ni ne, ngu tu tu ni Hasen
rë Nina xi cavisehen cahntsua xahasen naja.

14 Cuatjin ta yojo rë ngu xuta ne, hacuiin ngu
cahndë ́ ni tjin rë ta jemu cjín cahndë ́ tjin rë.
15 Ntsacun ne, cuma cuichja cuitjin: “Ngatsë rë
xi hacuiin ntsun má ngahan ne, vëhë xi hacuiin
tsëhëyojonujumángahan.” Cuatjin cuichja. Peru
handasa cuatjin cuichja ne, hacuiin vëhë sahmi xi
hacuiin tsëhë yojo najamá. 16Hacuaha tyjavañujú
ngane, cumacuichja cuitjin: “Ngatsë rë xi hacuiin

túxcun má ngahan ne, vëhë xi hacuiin tsëhë yojo
nuju má ngahan.” Cuatjin cuichja. Peru handasa
cuatjin cuichja ne, hacuiin vëhë sahmi xi hacuiin
tsëhë yojo naja má. 17 Sa xi suvá tuxcun má yëjë
yojo naja ne, ¿hacutjin cuinuhyan? O sa xi suvá
tyjavañujú má yëjë yojo naja ne, ¿hacutjin cuijné
naja? 18 Peru Nina ne, caviyujutahá me jima ngu
cahndë ́ tsëhë yojo naja tucutjin ni xi cachuya rë
me. 19Saxi yëjëni yojonajamángunintsano saxi
ngu ni tuxcun ne, vëhë ne, hisca hacuiin yojo naja
hmí rë. 20 Cuatjin xi jemu cjín cahndë ́ xi cuacun
vëhë xi má ngu ni yojo naja.

21 Quihndë ne, tuxcun ne, cumaji cuichja xi
mamijí rë ntsan, o sa rcuun ne, cumaji cuichja xi
mamijí rë ntsacun ta, 22 xi cjuaquixi ne, cahndë́
tsëhë yojo naja ximá naja xi hitsë sa tsavi ne, vëhë
cahndë ́ xi hitsë sa mameje. 23Hane cahndë ́ tsëhë
yojo naja xi hitsë sa chjaharcuaain rë ne, vëhë
cahndë ́ xi hitsë sa ndaja nicaja rë. Hane cahndë́
tsëhë yojo naja xi má naja xi mijí rë xi ningacun
rë ne, vëhë cahndë ́ xi hitsë sa ndaja cuidadu má.
24 Peru hacuiin sahmi ngujyë nihña cuatjin cojo
cahndë ́ tsëhë yojo naja xi ma ningacun rë. Nina
ne, hya xi catsindajame yojo naja ne, casahmime
xi hitsë sa chjahárcun rë cahndë ́ xi hitsë sa tsavi.
25 Cuatjin casahmi Nina yojo naja, cojo sa xi ngu
chihin ni sahmixa yëjë yojo naja, hacuaha yëjë ni
cahndë ́ tsëhë yojo naja ne, ngu tangun ni marcun
rë tsëhë xicjin. 26 Hane sa xi ngu cahndë ́ tsëhë
yojo naja choho vatjumá ne, hacuaha cojo sa yëjë
cahndë ́ tsëhë yojo naja choho má rë. O sa xi ngu
cahndë ́ tsëhëyojonajavaxëndajaxutane, hacuaha

cojo yëjë sa cahndë ́ tsëhë yojo naja ndamá rë.
27Quihndëne, ngayejenni xuta ladu rëNinane,

sacuaha yojo rë Jesucristumángayaan, hane jima
ngungayaanne,mángayaan sacuahangucahndë́
tsëhë yojo rë me. 28 Hane ngajñi naja ngayaan
xuta ladu rë Nina ne, tjuntjun ne, caviyuju me
apóstol; xi ma jo ne, caviyuju me profeta; xi ma
jyan ne, caviyuju me xuta xi vicuya cjua rë me;
hane xi cjui sa ne, caviyuju me xuta xi ma sahmi
cjuarcun, cojo xuta xi ma sahmi xi mandaja xuta
hmu rë, xuta xi visecoo me jingu sa xuta, xuta xi
vitexa naja, xuta xi ma chja me ngu hne xi hvíin
memé vijne. 29Tsëhë cjuatjo vihi ne, hacuiin yëjë
vihi satë naja jimangu yaan ta, ¿hángayejennimá
ngayaan apóstol ni? ¿Há ngayejen ni má ngayaan
profeta ni? ¿Há ngayejen ni vicuyan cjua rë Nina
ni? ¿Há ngayejen ni ma nihña cjuarcun ni? 30 ¿Há
ngayejen nima nihña ximandaja xuta hmu rë ni?
¿Há ngayejen nima nújan hne xi hisca núhyaanmé
vijne ni? ¿Há ngayejen ni ma tahan machaya rë
xuta mé vijne hne vëhë ni? 31 Vëhë xi meje rë xi
ngayun ne, catamameje nuju cjuatjo rë Nina xi
hitsë sa vengui chji rë.
Quihndëne, tsingácunnujungundiyaxi hitsë sa

jercu ndaja.

13
Mé vijne xi tjin naja cjuahmutacun

1 Ngahan ne, sa xi cuichjá yëjë hne rë xuta
hacuahacuichjáhne rëángel,peru tsajinná cjuah-
mutacun ne, tangun ngahan cojo ngu quicha xi
choho fane o sa ngu quicha xi hmí platillu xi jercu

fane camahani. 2 Sa xi cuichjá ngu cjua xi sua ná
Nina, sa xi vijnercú yëjë cjua rë Nina xi tjihma,
sa xi hvë yëjë cjuatacun, hacuaha sa xi ma tsiniya
ngunaxingatsë rëxi jercundajamangucacún cojo
Nina, peru tsajin ná cjuahmutacun ne, tsajin mé
vengui chjí naha. 3 Sa xi suá rë xuta yuma yëjë xi
tjin ná, hacuaha hisca suá yojo naha xi cueti, peru
tsajin ná cjuahmutacun ne, tsajin mé machjirëhë
ná xi cuatjin sahme.

4 Hya xi tjin naja cjuahmutacun ne, hacuaha
jyë tacun, ndaja ngayaan, hacuiin chini ngayaan,
hacuiin xta ngayaan, hacuiin nihña yehe suvaan
yojo naja, 5 hacuiin xcuahya ngayaan, hacuiin
meje naja xi suvaan ni ndaja tsajan, hacuiin
ma cjan naja, hacuiin veyantacun cjuatsehen xi
sahmi xuta cojo naja. 6Xi tjin naja cjuahmutacun
ne, tsajin mé ndama naja tsëhë cjuatsehen ta xi
ndama naja ne, tsëhë cjuaquixi. 7 Xi tjin naja
cjuahmutacun ne, ngajñi rë tu mé ni cjuacjinta-
cun ne, hatuxa jyë tacuun, hatuxamangu tacuun,
hatuxa vetahan tacun, hatuxa caa naja.

8 Cjuahmutacun ne, tsajin nixtin xi cjuë. Peru
cuechú nixtin xi ha quihndë suaain sa Nina cjua
xi cuichja profeta, ha quihndë cuichjaain sa xuta
hne xi vijnii rcu me, hacuaha ha quihndë suaain
saNinacjuatacunxindaja cuijnercunguxutacjua
rëme. 9Cuatjin cuma ta cjua rëNinane, sehehitsë
xi vijnercuun, hacuaha sehe hitsë cjua rë Nina
xi chja profeta. 10 Peru hya xi cjuehe me xi vëë
chichihin yëjë cjua rë Nina ne, hya cjuë xi tsë tsë
ni hyan.

11Hya xi lihndi ngahan ne, cavisiajme sacuaha

visiajmi langa, catsingátaha cacún sacuaha
tsingataha cacun langa, hacuaha cjuatacun
naha ne, sacuaha cjuatacun rë langa. Peru xi
camachangá ngahan ne, cavejñáxen xcusun rë
langa. 12 Quihndë ne, sehe hitsë vijnercuun cjua
rë Nina sacuaha tsejen naja hya xi chutsejenyan
ni ngu speju xi hacuiin ndaja tsejen. Peru cuechú
nixtin xi chutsejen xcun cojo xcun. Quihndë
ne, sehe hitsë xi vijnercú. Peru cuechú nixtin xi
chichihin ni cuijnercú, sacuatjin vëë ndaja ná
Nina. 13Quihndë ne, tjin jyan xcusun xi nihña xi
tsajin nixtin xi cjuë. Tjun ne, xi mangu tacuun
cojo Nina. Xi má jo ne, xi vetahan tacun Nina. Xi
má jyan ne, xi tjin naja cjuahmutacun. Peru xi
hitsë sa matitjun ngajñi rë xi catsijyan vëhë ne, xi
tjin naja cjuahmutacun.

14
Hne xi hyaanmé vijne

1Quihndë ne, nihñu ngahñu xi tjin nuju cjuah-
mutacun. Hacuaha catamameje nuju xi sua nuju
Nina cjuatjo rë me. Peru hitsë sa chjahyun rë me
cjuatacun xi cuinújun cojo xuta ngu cjua xi sua
nuju me ta, 2 xuta xi chja me ngu hne xi hvíin me
mé vijne ne, hacuiin chja me cojo xuta ta suvá ni
Nina chja me cojo ta, tsëhë xi tsajin yo vijnercu.
Hasen rëme sahmi xi chjame cjua xi tsajin yo vëë.
3 Peru me xi chja cjua xi casua Nina me ne, chja
me cojo xuta, cojo sa xi cuisecoome xuta hacuaha
sua rë me cjuetacun. 4Xuta xi chja me ngu hne xi
hvíin me mé vijne ne, visecoo suvá rë me yojo rë

me. Peru xuta xi chja me ngu cjua xi casua Nina
me ne, visecoo rë yëjë xuta rë yungun.

5Ngayujun ni ne, meje ná xi cuma cuinújun hne
xi vijniircun, peru hitsë sa meje ná xi chjuhun-
ntsun cjuatacun xi cuinújun cojo xuta ngu cjua xi
suanujuNina taxutaxi chjamecojo xutangucjua
xi sua Nina me ne, hitsë sa matitjun me xi cuma
rë me xi chja hne xi vijniircuun. Peru sa xi cuma
cuichjame cojonajamévijnehnevëhëne, ndatjin
ta cuisecoo naja ngayejen ni xuta rë yungun xi
cuatjin sahmi me. 6Vëhë xi hya xi cjuë́tjëngë nuju
ne, venguiin chjí rë xi cuichjá cojo nuju ngu hne
xi vijniircun. Xi vengui chjí rë ne, hacui xi suá
cumachaya nuju ngu cjua xi casua náNina, o sa xi
cuichjá cojonujungucjuatacunxi suaNina, o saxi
cuicuyá nuju ngu cjua rë Nina o ngu cjuachacun.

7 Cuma cuinújan ne, sa xi ngu tyjo o sa ngu
arpa hacuiin ndaja fane ne, hisca hyaanmé pieza
fane. 8Hacuaha sa xi ngu tyjo rë sindadu hacuiin
ndaja sua xta rë ne, tsajin yo cuëhëchjine rë xi cjue
xcun si. 9 Hacuanitjin nuju ngayun ta sa xi cojo
ntsuvun nújun ngu cjua xi nuhyaain rë ne, tsajin
yo xi cuijnercu cjua vëhë ta sacuaha xi ngajñi tjo
ni nújun. 10Nguehe ngasunhndë ne, hisca hyaan
há cjín xcusun hne tjin, hane yëjë ni ne, tjin mé
vijne. 11Peru sa xi vihndeen ngu hne ne, sacuaha
ngu xuta ngu nangui ngahan xi cuma rë xuta xi
tichja cojo ná jan, hacuaha me vëhë ne, sacuaha
xuta ngunanguime xi cumanángahan. 12Vëhë xi
quihndë ta ngayujun ni jemumeje nuju cjuatjo rë
Nina ne, nihñu ngahñu xi sacú nuju ngu cjuatjo xi
visecoo rë yëjë sa xuta rë yungun.

13 Vëhë xi xuta xi chja me ngu hne xi hvíin me
mé vijne ne, catjehya rë me Nina cojo sa xi cuma
suacuenda me mé vijne. 14 Sa xi sahme oración
naha cojo ngu hne xi vijniircú ne, hasen naha ne,
sahmixa, peru cjuatacun naha ne, sahmixaain.
15 ¿Hacutjin sahme ni? Sahme oración naha cojo
hasen naha, hacuaha sahme oración naha cojo
cjuatacun naha. Së ́ cojo hasen naha, hacuaha
së ́ cojo cjuatacun naha. 16 Sa xi ngayun nihñuu
cuatjin ne, hya xi tuhun nacuechji rë Nina cojo
hasen nuju ne, cumaji cuichja xuta xi yahnga sa:
“Cuatjin jain” ta, tsëhë xi cjua xi nújunne, vijniircu
me. 17 Handasa jemu ndaja tuhun nacuechji rë
Nina, peru xuta xi yahnga ne, visecuaain cama-
hani rëme. 18Súanacuechji rëNina tahitsë sachjá
ngahanhnexi vijniircú xi cumanujungayujunni.
19Peru hya xima tangun ngahan cojo xuta ngajan
yungun ne, hitsë sa chuya ná xi cuichjá ndastu
hñú cjua cojo cjuatacun naha cojo sa xi cuicuyá rë
xuta, xi cuma rë xi cuichjá tëmil cjua cojo nguhne
xi vijniircume.

20 Ngayujun ni ne, ha quihndë xicaningatuun
tacún sa sacuatjin tsingataha cacun quihndi.
Sacuatjin rë ngu quihndi xi hisca hvíin mé xi
hmí rë cjuatsehen ne, cuatjin meje rë xi hacuaha
hyuun. Peru xi cojo cjuatacun nuju ne, meje rë
xi ningatuhun tacún sacuaha tsingataha cacun
ngu xuta changá. 21 Xcun xujun rë Nina ne,
camahindu cjua xi cachja me cuitjin: “Ngahan
ne, tsingátju xuta ngu nangui xi chja jingu sa hne,
hane hne rë me cuichja me cjua naha cojo yëjë
xuta ladu naha. Peru handasa cuatjin sahme ne,

cuetaharcuaainme cjua naha, chjaNina.” Cuatjin
camahindu. 22Vëhëxi cjuatjo xi casuanajaNinaxi
ma nújan hne xi hisca hyaan mé vijne ne, hacuiin
ngatsë rë xuta xi ha mangu cacun cojo Nina xi
casua me ta ngatsë rë xuta xi tsitjungui cjua rë
me. Hane cjuatjo xi ma nújan ngu cjua xi sua
naja Nina ne, hacuiin ngatsë rë xuta xi tsitjungui
cjua rë me xi casua me ta ngatsë rë xuta xi ha
mangu cacun me cojo rë me. 23 Vëhë xi hya xi
matangun ngayujun ni ngayun xuta rë yungun,
sa xi ngayujun ni nújun ngu hne xi hisca hyuun
mé vijne hane cjuehe ngujo cha xi hvíin cjua rë
Ninahacuahahiscamanguaaincacunchacojome
ne, ¿hácuiin tsingataha cacun cha xi sca nuju ni?
24Peru sa xi ngayujun ni ngayun nújunngu cjua xi
sua nuju Nina hane cjuehe ngu cha xi manguaain
cacun cojo Nina hacuaha hisca hvíin cha cjua rë
me ne, xi vihndë cha yëjë cjua vëhë ne, cuijnercu
chaxi jemutjin jyë́ rë cha, suváni cha tsichuvacha
cjuatacun rë cha, 25 hacuaha cjua xi hinchahma
ngajñi rë cjuatacun rë cha ne, cuitsjen rë cha.
Ngajan xi cjue cuiticjaxcun cha, cjuaharcun cha
Nina. Hacuaha tsinguixi cha xi tacun jain Nina
nguehe ngajñi nuju.

Meje rë xi ndandaja nihña yëjë ni
26 Ngayujun ni ne, cuitjin vijne cjua xi tit-

sihíndu nuju. Hya xi matangun ngayujun ni ne,
ngu ngayun ne, sun tsëhë Nina, ngu nga ngayun
ne, vicuyun ngu cjua rë Nina, ngu nga ngayun
ne, nújun ngu cjua xi casua nuju Nina, ngu nga
ngayun ne, nújun ngu hne xi hisca hyuun mé
vijne, hane ngu nga ngayun ne, nújun mé vijne

cjua rë hne jan. Xi meje rë ne, yëjë ni xcusun xi
nihñu vë ne, cuatjin nihñu cojo sa xi cuisecuun
xingun ngajñi nuju. 27 Sa xi tjin xuta xi cuichja
me hne xi vijniircun ne, catichja jo o sa xi jyan
ni me, hacuaha chuva ngu me catichja me. Hane
meje rë xi cuinújun ngu ngayun mé vijne cjua xi
cachja xuta xi cuacun jan. 28 Peru sa xi tsajin ngu
ngayun xi cuma nihñu cuatjin ngajan yungun ne,
catiyujujyuu ni xuta xi cuacun vë. Catichja suvá
ni me cahntsua xahasen rë me, o sa suvá ni Nina
catichja me cojo me. 29 Hacuanitjin ni sa xi tjin
xuta xi cjuahahtsja me ngu cjua tsëhë Nina ne,
jo jyan ni me catichja me, hane yëjë sa ngayun
ne, nichuvun cjua vëhë. 30 Sa xi ngu ngayun xi
nechun ndyá chjuhunntsun ngu cjua tsëhë Nina
ne, catisejyumexi titjun tichja jan. 31Xi cuatjinne,
ngayujun ni cuma cuinújun chuva ngu chuva ngu
ngayunngu cjua xi chjuhunntsun tsëhëNina, cojo
sa xi hacuaha cojo yëjë sa ngayun ne, cumachaya
nuju hacuaha sacú nuju cjuetacun. 32Xuta xi chja
me ngu cjua xi fahatsja me tsëhë Nina ne, cjua
vëhë cuitexa me cjuatacun rë suvá me ta, 33 tsëhë
xiNinane, chuyiin rëmexi tujyënihña ta xi chuya
rëme ne, ngu cjuandaja cjuajeya.

Sacuatjin xcusun xi nihñangayejenni xuta ladu
rë Nina ne, 34yachjin ne, mijí rë xi cojo na cuichja
na hya xi tjin tangun ngayaan yungun ta, tsëhë xi
tsajin cahndë́ xi cuichja na. Ximeje rë ne, catiyuju
na ngahma gubiernu rë xihin rë na, sacuatjin
vitexa ley rë Nina. 35 Sa xi tjin ngu cjua xi meje
cumachaya rë na ne, ndava na catinenguise na
xihin rë suvá na ta, tsëhë xi jemu cjuasava xi

ngu chjuun cuichja na hya xi tjin tangun ngayaan
ngajan yungun.

36 ¿Há tjutjun ngayun canújun cjua rë Nina cojo
xuta? ¿Há suvun ni catsingatju nuju Nina cjua
vëhë ni? 37 Sa xi tjin ngu xuta xi má rë me xi
profeta me o sa quitsë rë xahasen rë me cojo
Hasen rë Nina ne, catijnercu me ta cjua xi titsi-
hindu nuju vi ne, Nai naja vitexa me. 38 Peru sa
xi mijí sahmicuenda me cjua naha ne, hacuaha
xicanihñucuenduun cjua rë me.

39 Vëhë xi ngayujun ni ne, catamameje nuju xi
cuma ngayun profeta, hacuaha xicanichuun rë
xuta cahndë ́ xi cuichja me hne xi vijniircu me.
40Xi meje rë ne, yëjë ni xcusun xi nihñu ne, ndan-
daja nihñu hacuaha chichihin ni nihñu yëjë.

15
Cjuandajyihi xi chja tsëhë xi cavuya Jesucristu

cjuahñu
1 Ngayujun ni ne, meje tsinguitsjen nuju tsëhë

cjuandajyihi xi casuá camachaya nuju, cjuanda-
jyihi xi chja tsëhë Jesucristu. Cachjuhunntsun
cjuandajyihi vëhë, hacuaha ndaja sa tijimangu
tacún cojo. 2 Hane ngatsë rë cjuandajyihi vëhë
ne, tivetjuntjun tsëhë jyë́ nuju, sa xi nismutacuun
cjuandajyihi vëhë. Cuatjin tivetjuntjun sa xi
hacuiin tumahya camangu tacún cojo.

3 Ngahan ne, casuá camachaya nuju cjua xi
matitjun xi cafahántsa. Cachjá ta Jesucristu ne,
cahme me cojo sa xi tsicjë me jyë ́ naja, sacuatjin
camahindu xcun xujun rë Nina. 4Hacuaha cachjá
cojo nuju ta caseyaniji me hane xi ma jyan nixtin

ne, cavuya nga me cjuahñu, sacuatjin camahindu
xcun xujun rë Nina. 5Hacuaha cachjá cojo nuju
ta cavëë Pedru Jesucristu, sehe cavëë yëjë tejó
apóstol jan me. 6 Sehe ngu tangun ni cavëë nga
vatju sa hñú cientu xuta ladu rë me me. Hane
handasa cahme yahnga me ne, peru jemu cjín
me xi siu quicun sa hisca quihndë. 7 Sehe cavëë
Jacobome, sehe cavëë nga yëjë apóstolme.

8 Hane xi camá ngascan xi cavuya cjuahñu rë
me ne, ngahan cahvë me. Ngahan xi sacuaha
ngu quihndi xi cavatjutaha tsëhë nixtin rë, sehe
catsin. 9 Cuatjin chjá ta, tsëhë xi ngahan ne, hitsë
sa chúva vengui chji naha xi cuma rë apóstol xi
yahnga. Ngahan ne, hisca vechiin chuva rë xi
apóstol cuichja xuta tsahan ta, tsëhë xi jemu jyë
cjuañihi casuá rë xuta ladu rë Nina titjun. 10 Peru
ngatsë rë cjuandaja rëNina ne, ngahanne, apóstol
má ngahan. Hane cjuandaja xi casahmi me cojo
ná ne, hacuiin tu mahya ta hitsë sa hñu casahme
xa xi cuma rë yëjë sa apóstol. Peru hacuiin
suva casahme ta cjuandaja rë Nina cavisecoo ná.
11 Quihndë ne, cuendaain rë ¿há ngahan? o ¿há
me vëhë ne?, peru cjuandajyihi vëhë xi catihin
camachaya nuju, hacuaha cjua vëhë xi camangu
tacún cojo.

Cjuandajyihi xi chja tsëhë xi cuya nima cjuahñu
12Quihndëne, quihndë ta tihinmachayarëxuta

xi Jesucristu ne, cahme me sehe cavuya nga me
cjuahñu ne, ¿hacutjin má xi nújun yahnga ngayun
xi nima ne, vuyaain nga cjuahñu ni? 13 Sa xi
vuyaain nima cjuahñu ne, ngajan xi Jesucristu ne,
hacuaha cavuyaain nga me cjuahñu. 14 Hane sa

xi cavuyaain Jesucristu cjuahñu ne, ngajan xi tu
mahya xi cuatjin tihin machaya rë xuta, hacuaha
ngayun ne, tu mahya xi cuatjin mangu tacún.
15 Sa xi cuatjin ne, ngajan xi hacuiin cuatjin cjua
xi nújin tsëhë Nina ta, tsëhë xi nújin xi Nina ne,
catsicuya me Jesucristu cjuahñu. Peru quixiin xi
catsicuya Nina Jesucristu cjuahñu sa xi hatuxa
vuyaain nima cjuahñu. 16 Sa xi hatuxa tsicuyaain
Nina nima cjuahñu ne, ngajan xi hacuaha cat-
sicuyaain me Jesucristu cjuahñu. 17 Hane sa xi
catsicuyaain me Jesucristu cjuahñu ne, ngajan xi
tsajin mé vengui chji rë xi cuatjin mangu tacún
cojo rë me, hacuaha cjëë camahani cjuë jyë ́ nuju.
18 Hacuaha nima xi camangu cacun cojo Jesu-
cristu ne, hacuaha cachajá me. 19 Sa xi suvá ni
quihndë xi nechan cjuahñu machjirëhë xi cuitjin
vetahan tacun Jesucristu ne, hitsë sa jemu chojy-
ihi tsajan xi cuma rë yëjë sa xuta.

20 Peru xi cjuaquixi ne, Jesucristu ne, Nina
catsicuya rë me cjuahñu. Tsëhë yëjë nima xi
cahmene,mevëhë tjutjunmecavuyamecjuahñu.
21 Sacuatjin xi ngatsë rë ngu xihin cavisehen
cjuaveya ngasunhndë ne, hacuanitjin ni ngatsë
rë ngu xihin ne, cavisehen cjuatacun xi nima
ne, cuya cjuahñu. 22 Ngatsë rë xi tjë rë Adán
má xuta ne, vëhë xi yëjë ni me ne, hme me.
Hacuanitjin ni ngatsë rë xi sahmitangun xuta
cjuatacun rë me cojo Jesucristu ne, vëhë xi yëjë
ni me xi cuacun vë sacú rë me cjuahñu xatsë.
23 Peru cuatjin sacú rë jima ngu me hacutjin xi
satë rë me: tjutjun ne, Jesucristu; ngaxtun vëhë
ne, hya xi cuya nga Jesucristu ne, xuta xi ladu rë

me ne, tsicuya me cjuahñu, sacú rë me cjuahñu
xatsë. 24 Ngaxtun vëhë nga ne, tsicjë Jesucristu
yëjë xutaxa rë xi jemu tsehen, hacuaha tsicjë me
yëjë xitsehen. Hane xi matjenguicjin ne, sahmi
me entregadu cojo Nina Nahmi naja gubiernu
xi sahmi me. Hane hya cuijnetaha ngasunhndë.
25 Cuatjin cuma ta meje rë xi Jesucristu ne, sahmi
me gubiernu hisca hya xi cuiyuju Nina ngahma
gubiernu rë Jesucristu yëjë ni xi sahmi rëme con-
dra. 26Hane xi cuatju tsicjë Nina yëjë sa xi sahmi
rë Jesucristu condra ne, sehe tsicjë me cjuaveya
ta, tsëhë xi hatuxa yëjë ngarca ni caviyuju Nina
ngahma gubiernu rë Jesucristu. 27 Chja xujun
rë Nina xi caviyuju me yëjë ngarca ni ngahma
gubiernu rë Jesucristu. Peru ha suvá tsejen xi
hacuiin cojo Nina, me xi caviyuju yëjë ngarca ni
jan, cavéjña me. 28 Peru hya xi ha yëjë ngarca
ni cuiyuju ngahma gubiernu rë Jesucristu, me
xi Quihndi rë Nina ne, hya cuejñá suvá Jesu-
cristu yojo rë me ngahma gubiernu rë Nina, me
xi caviyuju yëjë ngarca ni ngahma gubiernu rë
Jesucristu. Cuatjin cuma, cojo sa xi Nina ne, cuma
titjun camahani me tsëhë yëjë ngarca ni.

29 Quihndë ne, sacuaha xuta xi cuatjin xtenda
me ngatsë rë nima ne, ¿mé machjirëhë? Sa xi
hatuxa vuyaain nima cjuahñu sacuatjin chja yah-
nga xuta ne, ¿mé má cuatjin xtenda xuta ngatsë
rë nima? 30 Hane sacuaha ngayin ne, ¿mé má
yëjë ni hora nechintihin tsavi? 31 Nina vëë me
xi hacuaha ngahan ne, ngu nixtin ngu nixtin ne,
tejñataha tsavi tsëhë cjuaveya. Ngayujun ni ne,
jemu vaxë ́ndaja nuju ngatsë rë xi tjin tangun

cjuatacun naja cojo Nai naja Jesucristu. 32 Sa xi
ngahan cavitejñataha tsavi nguehe Efeso sacuaha
ngu xuta xi hacuiin ladu rë Nina má me ne, ¿mé
ndaja tsahan ni? Sa xi hatuxa vuyaain nima
cjuahñu ne, sacuatjin chja cjua ne: “¡Jemu sa ndaja
xi xinëë siuun ta, nchujun ni nguini ne, cueyan!”
33Haquihndë xicatuun cahndë ́ xi cumandacha sa
ngayun ta, tjin ngu cjua xi chja cuitjin: “Xi nihña
tangun cojo xuta tsehen ne, vëhë tsinguetsun rë
xcusun ndaja xi nihña.” 34 Catuya nga catejña
chihin cjuatacun nuju, hacuaha ha quihndë xi-
canihñuu sa cjuatsehen. Tjin yahnga ngayun ne,
hisca hyuun Nina. Cuatjin chjá cojo nuju cojo sa
xi cuma sava nuju.

Xcusun yojo xi sacú rë nima hya xi cuya cjuahñu
35Peru tjin rë yahnga ngayun xi chjinengunsun

cuitjin: “¿Hacutjin nga cuya nima cjuahñu? ¿Mé
xcusun yojo rë me xi cuya?” Cuatjin chjinen-
gunsun. 36 ¡Ngarca, xan! Hya xi nitjen ngu tutjë́
ne, titjun cueya sehe cuetju. 37 Xcusun xi nitjen
ne, hacuiin xcusun xi sehe cuma jyë jan, ta ngu
tutjë ́ ni xi nitjen, sacuaha ngu trigu o sa tu mé
sa xcusun tutjë́. 38 Peru Nina sua me xcusun rë
hacutjin jyihi xi cachuya rë me. Jima ngu tutjë́
ne, sua rë me xcusun rë xi tsëhë suvá. 39 Yojo
ne, hacuiin ngu xcusun ni tjin ta hacjahi xcusun
yojo rë xuta, hacjahi xcusun yojo rë chu, hacjahi
xcusun yojo rë chu nisë, hacuaha hacjahi xcusun
yojo rë chu ti. 40Tjin hasen xi tjin ngajan ngahnga
hacuaha tjin hasen rë yëjë xi tjin nguehe nangui.
Peru hacjahi tsejen xcusun xi tjin ngajan ngahnga
hacuaha hacjahi tsejen yëjë xi tjin nguehe nangui.

41Hacjahi hasen ndajyihi rë tsuhi, hacjahi hasen
ndajyihi rë sá, hacuaha hacjahi hasen ndajyihi rë
niñú. Hisca ngajñi rë niñú ne, hacjahi hacjahi
hasen rë jima ngu.

42 Hacuaha cuatjin cuma hya xi nima cuya
cjuahñu. Hya xi seyaniji nima jan ne, hatuxa
fë fehndu yojo rë. Peru hya xi nima cuya nga
cjuahñune, tsajinnu tsajinnixtinxi cjuehnduyojo
rë. 43Hya xi seyaniji ne, tsajin camahani mé nda-
jyihi, peru hya xi cuya nga cjuahñu ne, jercu nda-
jyihi camahani. Hya xi seyaniji ne, tsajin cama-
hani ngahñu rë, peru hya xi cuya nga cjuahñu ne,
jemu hñu camahani ngahñu rë. 44Hya xi seyaniji
ne, seyaniji ngu yojo naja xi hatuxa tsëhë cjuahñu
xi tjin nguehe ngasunhndë vihi, peru hya xi cuya
nga cjuahñu ne, cuya ngu yojo naja xi hatuxa
tsëhë cjuahñu xi tjin ngajan ngahnga. Quihndë
ta tjin yojo naja xi tsëhë cjuahñu xi tjin nguehe
ngasunhndë ne, ngajan xi hatuxa tjin yojo naja xi
tsëhë cjuahñu xi tjin ngajan ngahnga.

45 Hacuaha cuatjin camahindu xcun xujun rë
Nina hiscan chja cuitjin: “Adán, xihin xi tjutjun
camá ne, casua Nina me cjuahñu.” Peru Jesu-
cristu, me xi canduva camá ngascan ne, me vëhë
Hasen xi sua cjuahñu. 46Hacuiin titjun sacu naja
cjuahñu xi tsëhë ngahnga ta tsëhë ngasunhndë
titjun sacu naja, sehe sacu naja cjuahñu xatsë xi
tsëhë ngahnga. 47 Xihin xi tjutjun camá jan ne,
cojo nihndë camá. Vëhë xi tsëhë ngasunhndë má.
Peru Jesucristu, xihin xi majo jan ne, canduvame
tsëhë ngahnga. 48 Yëjë xuta xi tsëhë ngasunhndë
me ne, hatuxa tangun me cojo xihin xi nihndë
camá jan. Hane yëjë xuta xi tsëhë ngahnga me

ne, hatuxa tangunme cojo xihin xi canduva tsëhë
ngahnga. 49 Sacuatjin xi camá ngayaan sacuaha
xihin xi nihndë camá jan ne, hacuanitjin cuma
ngayaan sacuaha xihin xi canduva tsëhë ngahnga
jan.

50Ngayujun ni ne, nguehe cuichjá cojo nuju ta
yojo naja xi yojo cojo jni camá ne, cumaji cuise-
hen hiscan sahmi Nina gubiernu. Hacuaha ngu
xcusun xi hatuxa fehndu ne, cumaji cuisehen his-
can tsajin camahani mé xi fehndu. 51 Chutsujun
ni. Nguehe cuichjá cojo nuju ngu cjuatacun
xi jiyahma titjun: Hacuiin ngayejen ngayaan
cueyan. Peru ngayejen ni sacú yojo xatsë naja
52ngumarcumacjain ni, sacuaha xi ngu cuechjan
ngu chuxahan ni tuxcun, hya xi cjuane sacuaha
ngu tyjo xi meje cuijnetaha fane ta, cjuane
sacuaha ngu tyjo, sehe cuya nima cjuahñu cojo
yojo xatsë rë xi tsajin nu tsajin nixtin cjuehndu.
Hane ngayaan ne, hacuaha sacú naja yojo xatsë
naja. 53 Cuatjin cuma ta, yojo naja vi xi hatuxa
fehndu ne, meje rë xi cuya ngu yojo xi hatuxa
fehndiin. Yojo naja vi xi hatuxa hme ne, meje rë
xi cuya ngu yojo xi hatuxa hmii. 54 Hane hya xi
cuatjin cumane, hya cuetjucaa cjua xi camahindu
xcun xujun rë Nina xi chja cuitjin: “Cjuaveya
ne, cjuë camahani. Cjuahñu xatsë xi fehndiin
ne, vëhë scaa rë cuetjundaja. 55 ¡Cjuaveya ne, ha
quihndë tsajin camahani rë ngahñu! ¡Cjuaveya ne,
ha quihndë tsajin camahanimé cjuahngatacun xi
cuma sahmi cojo naja!” 56 Cjuaveya ne, sahmi
cjuahngatacun cojo xuta ngatsë rë cjuatsehen,
hacuaha cjuatsehen ne, tjin rë ngahñu ngatsë rë

ley rë Moisés. 57 Peru nacuechji rë Nina, me xi
sahmixi vetjunndajanngatsë rëyëjënixi casahmi
Nai naja Jesucristu.

58 Vëhë xi ngayujun ni ne, ngayun xi jemu
hmú cacún nuju ne, tejñuhñu xahasen nuju, xi-
cavetjunxuun tsëhë ndiya rë Nina. Yëjë ni nixtin
ne, tángunnduju camahasanihñuxaxi casuanuju
Nainaja. Hahyun tayëjëxaxinihñune, hacuiin tu
mahya, xi cuatjin tjin tangun cjuatacun nuju cojo
Nai naja.

16
Cuma tangun tujún xi cjue Jerusalén

1 Quihndë ne, sacuaha tujún xi jima tangun
xi cjue cuisecoo rë xuta ladu rë Jesucristu, me
xi jemu choho tivatju tijima ngajan Jerusalén
ne, sacuatjin cachjá cojo xuta rë yungun ngajan
distritu Galacia ne, cuatjin nihñu. 2 Jima ngu
domingu ne, meje rë xi ngayujun ni ne, tejñuxun
tsë tsë tujún xi nihñu ganar tsëhë xa xi nihñu.
Tetjún ne, cojo sa xi hya xi cjuëhë ndyá ne, mijí rë
xi chjahya nga rë tujún. 3Hane hya xi cjuëhë ndyá
ne, yo xuta xi cuinújun xi cjue ne, tsihindu ngahan
xujun xi cuahame, sehe tsingátjume cjuecani me
cjuatjo nuju ngajan Jerusalén. 4Hane sa xi tsejen
tandatjinxingahancjuë́ne, cumacjuemecojoná.

Sua Pablo machaya rë xuta Corinto xi cjuetjen-
gui meme

5 Cuechú nixtin xi cjuë́tjëngë nuju, peru hya
xi ha cavátju distritu Macedonia, tsëhë xi hatuxa
tjin ná xi cuátju ngajan. 6 Cuma rë cuitejñataha
cojo nuju ngujo nixtin, o sa xi yëjë nixtin rë chan

hnchan. Hanexi cuatjinhacavitejñataha cojonuju
hitsë ne, cuma cuisecuunnáhitsë xi cjuë́ sa hiscan
xi cjuë́. 7 Cuatjin tsingátaha cacún ta, tsëhë xi mijí
ná xi nduva scútsejen nuju xi tu ñaja cuátju ni ta
xi vetahá cácun ne, xi cuitejñataha cojo nuju jyë
nixtin, sa xi sua Nai naja cahndë́.

8Peru cuitejñatahangueheEfesohisca xi cuechú
suhi tsëhë Pentecostés ta, 9 tsëhë xi jemu casacuná
cahndë ́ xi sahme xa xi ndatjin cuetjucaa, handasa
hacuaha jemu tjin xuta xi sahmi náme condra.

10Quihndë ne, sa xi cjue scusehenya nuju Tim-
oteo ne, nihñu xi hacuiin cumacjín cacun me xi
cuejñame ngajñi nuju ta, tsëhë xi sahmi me xa rë
Nai naja sacuatjin sahme ngahan. 11Vëhë xi hisca
ngu yun ne, mijí rë xi nihñuchuvun me. Tisecuun
rëmexi cjue samecojo cjuandaja cjuajeya, cojo sa
xi cumacuinduvatjenguinámeta, tsëhëxinguehe
tejñaya rëme cojo sa ngujo xuta ladu rëNai naja xi
nduva cojo me.

12Quihndë ne, sacuaha Apolos ne, jemu cachjá
cojo rë me xi cjue me cojo ngujo sa xuta ladu rë
Nai naja jan, cjuetjengui nuju me, peru mijí cjue
me xi ngutjen. Peru cjue me nixtin hya xi sua rë
me chuva rë.

Cjua xi vijnetaha
13Nechun cuidadu. Ndaja sa catamangu tacún

cojo cjuachacun xi macjain naja. Tiyujunhñu
cjuatacun nuju hacuaha tuhun ngahñu xahasen
nuju. 14 Yëjë ni xi nihñu ne, nihñu cojo cjuahmu-
tacun.

15 Ngayujun ni ne, ha hyun ta yëjë me xi siu
ndavaEstéfanasne,mexi cuacunvë tjutjun cavise-
hen me ladu rë Jesucristu ndyá Acaya, hacuaha

casua suvá me yojo rë me xi cuisecoo me xuta
ladu rë Jesucristu. 16Meje ná xi ngayujun ni ne,
tinuhyun tsëhë xuta xi cuatjin sahmi, hacuaha
tinuhyun tsëhë xuta xi visecoo me xcun xa rë me
xi cuacun vëhë.

17 Jemu ndama ná xi cafehe Estéfanas nguehe,
cojo Fortunato cojo Acaico. Handasa tsajin ngayu-
jun ni nguehe, 18 peru ndastu me xi jyan vi ne,
casua ná me cjuetacun, sacuatjin casua nuju me
ngayun cjuetacun. Xuta xi cuatjin sahmi ne, meje
rë xi chjuhunrcunme.

19 Xuta tsëhë yëjë ni yungun nguehe distritu
Asia ne, tsingatju me ngu nina rë me tsujun
ngayujun ni. Aquila cojo Priscila, cojo yëjë sa
xuta ladu rë Jesucristu xi ma tangun me ndava
me vëhë ne, hacuaha tsingatju me ngu nina rë
me tsujun ngayujun ni xi hacuaha tjin tangun
cjuatacun nuju cojo Jesucristu. 20 Yëjë ni xuta
ladu rë Jesucristu nguehe ne, tsingatju me ngu
nina rë me tsujun. Tuhun rë xingun nina, cojo
cjuandaja cojo cjuahmutacun chutatsuhun xin-
gun, sacuatjin xcusun naja.

21 Suva ngahan, Pablo, tsihindu nuju ngu cjua
vihi, xi tisuá nuju ngu nina.

22 Sa xi ngajñi nuju tjin ngu me xi hmaai cacun
me Nai naja ne, catisatiin rë me cjuandaja rë Nai
naja. ¡NgayunNai naja, nduvun!

23Nai naja Jesucristu catisua nujume cjuandaja
rë me. 24Ngahan ne, hacuaha tsingátju cjuahmu-
tacunnaha xi cumanuju ngayujunni, ngatsë rë xi
tjin tangun cjuatacun naja cojo Jesucristu.

